
1. Nos ta kana huntu 

Komo hende, nos no ta nos so na mundu. Nos ta pertenesé na un kas di famia, nos 

otro famianan, nos bario, nos skol, nos grupo deportivo, nos grupo di baile, nos 

sirkulo di amigunan, nos misa, etc. Esakinan tur ta tipo di gruponan den kua nos ta 

funshoná. Komo grupo nos ta pará fuerte, nos so nos ta pará debil i sin amor. E 

siguiente kantika ta destaká e importansia di union i koperashon den amor pa yuda 

esnan den nesesidat.  https://youtu.be/Wajja2eSMys?si=7DRGh9FMiz5v6CjG We 

are the world van Michael Jackson i otronan. 

 

1.1 Kristiannan, ‘hende di kaminda’ 

Méskos ku Hesus e kantika aki tambe ta pidi nos pa nos stima i yuda otro. Hesus su 

siñansa prinsipal: stima Dios riba tur kos i stima bo próhimo manera bo mes.  

1. Hesus a siña su apòstelnan kon nan tabatin ku biba, pa nan por drenta Reino 

di Shelu.  

2. Despues ku Hesus a subi bai shelu bèk, e apòstelnan a sigui ku su 

siñansanan i nan a sigui konta otro hende tokante su mensahe. E apòstelnan 

a bai diferente pais pa konta di Hesus su bida i su siñansanan. Esaki a pone 

ku e grupo di siguidónan di Kristu su mensahe, a krese i bira un grupo grandi. 

Nan a haña e nòmber kristian. 

3. Despues di e apòstelanan hendenan manera Papa, obispunan, 

saserdotenan, religiosonan, i otronan a sigui plama e mensahe di Hesus pa 

hopi otro hende. Te kristianismo a bira e religion di mas grandi na mundu. 

San Lukas a yama e grupo di kristianannan “e hendenan di e Kaminda” (wak 

Echonan 9,2; 18,25; 19,9). Pasobra kere den Hesus ta nifiká kana un kaminda. 

Kristiannan semper ta na kaminda, nunka nos no ta pensa ku nos a yega kaba, òf ku 

nos a hasi sufisiente kaba. 

 

 

 

 

https://youtu.be/Wajja2eSMys?si=7DRGh9FMiz5v6CjG

Kristu ta pidi di kristiannan pa: 

• Nos tin un bon komportashon,  

• Nos tin kompashon ku esnan den nesesidat, 

• Nos tin fe den Dios i kere den bida despues di morto (den shelu). 

• Pa nos ta testigu di su Amor pa nos. Esaki ta nifiká ku dor di e manera ku nos 

ta praktiká nos fe i biba nos bida, nos ta mustra públikamente e amor pa Dios 

i pa otro hende den nos komunidat,  

• Hesus ta konfia ku nos lo sigui ku su mishon. E mishon aki ta pa sigui plama 

e Bon Notisia di e amor di Dios pa nos. 

Den e siguiente historia, Jeremy ta un bon ehèmpel di un testigu di Hesus su 

mishon. Un hende ku ke plama e amor di Dios pa tur hende, spesialmente esnan 

den nesesidat. 

Historia di Jeremy 

Jeremy a kaba komo e mihó graduado di su skol. Su mayornan tabata hopi 

orguyoso di nan yu. Pa premi’é, nan kier a kumpra un lèptòp nobo p’e. 

Un anochi, ora ku Jeremy tabata 

lesa korant, el a mira un potrèt di 

Tino, un mucha hómber di su edat, 

sintá banda di su mama. 

E mama ta roga pa yudansa 

finansiero p’e i su yu, ya ku nan kas 

a keda destruí dor di un kandela i 

nan a pèrdè tur kos.  

E ora ei Jeremy a disidí ku en bes di su mayornan kumpra un lèptòp nobo p’e, e lo 

preferá di duna e sèn na e famia aki ku ta den nesesidat. Otro miembronan di famia, 

bisiñanan i amigunan di Jeremy, konmoví pa su akto, tambe a disidí di hasi 

donashon di plaka i kontribuí. Di e manera aki, Jeremy por a duna un suma grandi di 

plaka na Tino su mama. 

• Kiko ta bini na bo mente ora bo tende e palabra “testigu”? 

• Kon bo por ta un testigu di Hesus na kas, na skol i den komunidat? 

• Bo tin historianan di hendenan manera Jeremy ku tabata un “testimonio di e 

mishon di Hesus” den bo bida òf den bida di otronan? 

 

1.2 Karakterístika di un Kristian  

Manera nos a mira, bida di un kristian mester ta un testimonio di Hesus. Un hende 

mester hasi esfuerso na tur momentu pa ta un lus, un yudansa i un ehèmpel pa 

otronan. Nos por logra esaki solamente si nos tin e poder di Spiritu Santu den nos. 

Den e sekshon aki nos ta trata algun karakterístika di un berdadero kristian. 

1. Fe, speransa i amor  

Fe, speransa i amor ta tres balor esensial ku den kristianismo hopi biaha ta keda 

menshoná huntu. Nos por lesa esaki den 1 Korintio 13,13: “Mientrastantu tres kos 

ta keda: fe, speransa i amor; pero esun di mas grandi ta 

amor.” 

• Fe ta konfiansa den Dios i kere den Su presensia, 

promesa i guia, maske bo no por mir’É. 

• Speransa ta wak ku konfiansa riba futuro i bendishonnan di shelu. Pasobra 

nos sa ku apesar di tempu difísil, semper tin salida i salbashon, pasobra Dios 

ta un Dios fiel. 

• Amor ta amor inkondishonal, ku ta dispuesto pa sakrifiká pa Dios i pa otro 

hende. Den kristianismo, amor ta ser konsiderá komo e virtut di mas 

importante, pasobra e ta e fundeshi pa nos trata ku Dios i ku otro hende. 

2. Spiritualidat 

Spiritualidat tin di haber ku e mente. Nos spiritualidat ta hasi nos konsiente ku tin 

algu mas grandi ku loke nos ta mira òf komprondé. E ta mas tokante bo sintimentu i 

eksperensha. Religion i spiritualidat ta parse otro, pero nan no ta méskos. Religion 

ta un fe organisá, manera por ehèmpel: kristianismo, islam òf hudaismo. Religion ta 

Tarea 1: 

trata di un grupo ku ta kere den Dios òf diosnan. Den religion tin regla, tradishon i 

ritualnan. Tambe tin buki sagrado manera Beibel òf Koran. 

3. Amabilidat 

Un persona amabel ta esun ku su aktitut ta humilde i kariñoso, 

loke ta pone otronan stim’é. Un persona amabel ta un hende ku ta 

digno di wòrdu stimá, pasobra di bèrdat e ta stima, balorá i 

respetá tur hende rònt di dje. E no ta djis un gesto di kortesia, djis 

pasobra hende ta fèrwagt esei di bo òf djis pa bo haña elogio. 

Bondat ta algu ku ta dura, bo ta semper méskos. Bo ta duna amor sin ku niun hende 

òf nada ta obligá bo hasi esei. Laga nos ta asina amabel ku tur hende ta sinti nan 

mes kómodo den nos kompania. 

4. Amistat 

Amistat ta un di e relashonnan mas bunita ku ta eksistí entre hende. E ta un 

sintimentu di amor pa bo amigu/amiga. 

Bo no por fòrsa amistat, bo ta dun’é i 

hañ’é grátis. E no ta un amor 

romántiko, pero un relashon amoroso 

den kua e amigunan ta dispuesto pa 

duna nan bida pa otro si ta nesesario. 

(Hn.15,13)  

 

• Den amistat berdadero no tin distinshon entre rasa, religion, status sosial ni 

tampoko edat òf sekso. Bo por ta amigu ku hende mas grandi òf mas yòn ku 

bo; ku hende hòmber i hende muhé; ku riku i ku pober, ku pretu i ku blanku 

etc. 

• Amistat ta un relashon di konfiansa, rèspèt, simpatia, toleransia i 

kompañerismo. Un bon amigu ta un hende ku ken bo ta kompartí bo goso i 

tristesa.  No por tin berdadero amistat si tin egoismo òf kodisia. Esei no ta 

amistat, esei ta interes den e otro persona su poseshonnan, i no den e 

persona komo hende. 

• Amistat ta basá riba amor, rèspèt i konfiansa. Boso mester pasa tempu huntu, 

buskando konstantemente e otro su bienestar, preokupá p’e, skuch’é, papia 

kuné i yud’é ku su nesesidatnan. I e otro ta hasi méskos pa bo. 



7 
 

• Ta p’esei nos no por ta amigu ku tur hende, pasobra bo no por komprometé 

bo mes ku tur hende di e manera ei. Hende por tin hopi konosí, kolega i 

bisiña, pero amigunan real, por lo general un hende tin tiki. 

 

5. Doló i sufrimentu 

Ningun hende ta gusta sufri. Pero Dios por hasi algo 

bon pa nos den e momentu difísil aki. 

‘Hendenan ku for di chikí no a siña dil ku dolor, lo 

keda emoshonalmente inmaduro, manera un mucha 

chikí.’ 

Bida no ta siña nos nada si e no siña nos kon pa 

soportá dolor. Doló i sufrimentu ta hasi nos mas 

humano, mas kompasivo, i ta siña nos kosnan ku sin 

doló kisas nos lo no a komprondé. 

Sufrimentu ta yuda nos pa: 

• realisá kiko ku ta berdaderamente importante: salú, amistat, tempu, i no 

solamente rikesa òf popularidat;  

• deskubrí ku kos material no ta duna felisidat, pero amor i amistat ta duna 

konsuelo;  

• bira mas generoso, ta honesto tokante nos defektonan, i konfia ku Dios ta 

yuda nos krese. 

Doló ta uni nos riba dos nivel:  

• nivel sosial: nos ta sinti pa otro hende den doló general, por ehèmpel ku un 

mama ku pèrdè su yu den un atrako; (ounke nunka abo mes no a pasa aden 

ni bo no konosé e hende.) 

• riba un nivel individual, doló kompartí, kualkier persona ku ta sufri òf a yega 

di sufri di kanser ta sinti su mes solidario ku otro pashèntnan di kanser. 

(bo tambe ta òf a pasa aden) 

Beibel ta mustra nos ku Hesus mes tambe a sufri. E sa kiko ta doló. Pero 

presisamente dor di su sufrimentu, El a trese amor i speransa den mundo. Ora nos 

ta sufri, Dios ta serka di nos. I hopi biaha doló i sufrimentu ta hasi nos mas fuerte, 

mas kariñoso, i mas agradesido. Nos tin un konfiansa firme ku si nos perseverá, nos 

lo biba pa semper huntu ku Dios. (Romanonan 5,3-4) 

6. Miserikòrdia i kompashon 

Miserikòrdia òf grasia ta nifiká ku bo ta dispuesto pa simpatisá ku e sufrimentu i 

miseria di otronan. Miserikòrdia ta manifestá su mes den 

• amistat, 

• duna yudansa na esnan ku tin mester 

• i spesialmente den pordon i rekonsiliashon. 

Kompashon no ta djis un sintimentu, pero algu ku bo mester praktiká. Nos tur ta 

dependé di e grasia i kompashon di Dios pa wòrdu salbá. Si 

Dios no tabatin miserikòrdia ku nos, nos lo tabata pèrdí. Nos 

tambe mester ta miserikòrdioso ku otro. Pasobra ken ku 

sera su kurason pa miserikòrdia ta sera su kurason pa Dios. 

Dios ta den nos tur. Hesus ta pidi pa nos ta miserikòrdioso 

ku otro, pa nos sakrifisionan i regalonan ta agradabel na 

Dios, i pa nos por risibí e miserikòrdia di Dios. 

• “Bai i siña kiko esaki ta nifiká: ‘Mi ke miserikòrdia, no sakrifisio.’” ( Mat. 9,13 ) 

• Felis (bienaventurá) ta esnan ku tin kompashon ku otronan; Dios lo tin 

miserikòrdia di nan. ( Mateo 5,7 ) 

7. Simpatia 

Kompashon òf simpatia ta nifiká ku bo por komprondé e estado emoshonal di e otro 

persona. Hopi bes kompashon ta bai man den man ku e deseo pa aliviá òf redusí e 

doló i sufrimentu di otro hende, dor di mustra bondat i kompashon na esnan ku ta 

sufri. Pablo a bis’é bunita: “Kompashon ta hari ku esnan ku ta hari i yora ku esnan ku 

ta yora.” 

• Kompashon no ta nifiká ku bo ta djis sinti duele di otro hende sin hasi nada 

p’e. Kompasion ta ora bo ta sinti bo solidario ku e persona i ta dispuesto pa 

yud’é ku su dolor. 

• Ta imposibel pa sinti kompashon pa un otro, si nunka bo mes no a konosé 

sufrimentu i doló, pasobra bo no por imaginá kiko e otro persona ta sinti.  

Papa Benedicto XVI a remarká: “Mayornan di awendia, ku tur bon intenshon, tin 

biaha kier protehá nan yunan di tur difikultat, sufrimento i doló. Esaki ta nifiká ku nan 

ta kore e riesgo di kria un hende débil, desagradabel i sin kompashon. Pasobra si bo 

mes nunka no a eksperensiá doló i sufrimentu, bo no por komprondé e otro persona 

ku ta sufriendo, te pa bo sinti e nesesidat di yud’é.  

 

 

• Tuma un ratu pa pensa riba bo mes komportashon i analisá si bo ta konsiderá 

bo mes un persona miserikordioso, simpátiko i kompasivo. 

• Pensa tambe kiko lo bo tin ku hasi pa logra esaki si bo no ta asina.  

 

8. Humildat 

Humildat òf modestia ta nifiká ku un persona ta realisá ku e ta un simpel pekadó i ku 

sin e grasia di Dios e no ta nada. E ta rekonosé ku tur loke e ta, tur loke e por ta, ta 

danki na Dios, kende meresé tur honor i gloria. 

1. E persona humilde no ta deseá fama personal, e no tin orguyo falso, e no ta 

sinti su mes superior na ningun hende i e ta dispuesto pa sirbi otronan. 

2. Humildat no ta nifiká rebahá bo mes, pasobra nos ta keda hende ku dignidat. 

Nos mester usa tur e talento i abilidatnan ku Dios a duna nos sin miedu. 

Solamente nos no mester gaba nos mes i sinti nos mes mas ku otro hende.  

3. Un persona humilde por atmití ku algu no ta bon den su bida i por kambi’é, 

pero un persona orguyoso no ta aseptá ku e ta robes i p’esei e no por drecha 

loke ta robes den su bida. 

4. Humildat ta kuminsá ku konosé bo mes, aseptá bo mes manera bo ta, lubidá 

bo mes i dediká bo mes na sirbi otronan. 

Tarea 2: 

Si tin un karakterístika di hende ku Hesus ta kontinuamente kontra di dje, ta 

orguyo. Esei tabata e krítika ku semper E tabatin riba e fariseonan, ku tabata pensa 

ku nan tabata mihó ku ku tur hende. Hesus a yama nan 

hipókrita, i graf den santana, limpi i bunita pafó, pero putri 

paden. Hesus ta nos mihó ehèmpel di humildat. El a nase 

den un stal, kore riba un yu di buriko. El a laba pia di Su apòstelnan i mas ku tur kos 

El a duna tur honor i gloria na su Tata ku a mand’E. Nunka E no a halsa su mes. 

 

 

  

Lesa e tekstonan di Mt. 18,1-5 i  Mt. 21, 28-32 

Mt. 18,1-5 

Hesus a bisa ku nos mester bira manera un mucha chikí pa por drenta Reino di 

Dios. Esaki ta nifiká: ta humilde, tin konfiansa, dispuesto pa siña, sin ta orguyo falsu. 

Ken ku ta sinti su mes chikitu manera un mucha, ta realmente grandi den wowo di 

Dios. Analisá pa bo mes si bo ta kumpli ku esaki i kon lo bo por trese kambionan 

nesesario. 

Mt. 21, 28-32 

1. Ku kua di e dos yunan bo ta identifiká bo mes mas, i dikon? 

    - Bo ta bisa “no” na Dios, pero despues bo hasi loke ta bon tòg? 

    - Òf bo ta bisa “sí”na Dios, pero hopi biaha e no ta hasié tòg? 

2. Ken ta e “kobrador di impuesto i e muhé di mal bida” di awendia, ku segun Hesus 

lo  drenta Reino di shelu promé ku otro hende? 

  - Kisas hende ku ta rechasá i kondená pa komunidat, pero ku tin un kurason habrí  

      pa Dios. Hende ku ta mustra berdadero arepentimentu, maske ku nan ta parse  

      ‘leu’ for di Dios.  

3. Kiko e teksto ta bisa tokante hipokresia of un kambio sinsero? 

      - Palabra so no ta sufisiente; Dios ta wak nos kurason i nos akshon. 

      - Un kambio sinsero despues di un eror, ta mas balioso ku un fe falsu sin  

        sin entrega real.       

                 

Tarea 3: 

9. Realisashon personal i goso den bida 

Realisashon personal ta ora un hende realisá pa kiko el a wòrdu kreá. Realisashon 

personal no ta nifiká ku bo ta perfekto, ni e no ta nifiká ku un, dos, 

tres lo bo tin éksito. Realisashon propio ta un proseso di 

kresementu. Pokopoko bo ta siña konosé bo mes i bo lugá den 

mundu. 

1. Un hende ku no a realisá su mes ta un persona dependiente i 

insigur. Semper e ta spera pa otronan bis’e si el a hasi algo bon of nò. E tin 

miedu di aktua, pasobra e tin miedu di frakaso. 

2. Un hende ku a realisá su mes ta keda motivá di paden ora e aktua. E sa ken 

e ta, kiko e por hasi i unda e ke bai. E ta independiente, pasobra e no tin 

mester di opinion di otronan pa enkurash’é òf aprobá su akshonnan. 

3. Un persona ku ta realisá ku: 

▪ Dios t’ei p’e, pues ken por ta kontra di dje? ( Rom. 8:31 ) 

▪ Ku nada ni niun hende no por separ’é for di e amor di Dios  

(Rom. 8:31-37) 

▪ E por enfrenta bida ku un paso firme i no tin nada di teme. 

 

 

1. Analisá bo mes usando e 3 puntonan di realisashon personal. Pensa kua    

punto bo tin kaba i kua bo mester traha riba dje ainda. 

2. Stap pa stap nos ta kana pa yega kaminda Dios ke pa nos yega. Skucha e 

siguiente kantika ku ta bisa esaki. 

https://youtu.be/L_TOa3J0Hm0?si=7TreMV4xW67A3xxj Step by step Evelyn 

Amo. 

 

 

 

 

Tarea 4: 

https://youtu.be/L_TOa3J0Hm0?si=7TreMV4xW67A3xxj

2. Mi ta krese komo persona 

Kristiannan, manera nos a mira kaba den kapítulo 1, ta un pueblo na kaminda. Na 

kaminda, peregrinando, komo testigunan di Hesus, pa Hesus por hiba nos bèk serka 

nos Kreador. Nos no ta ainda loke nos mester ta komo testigunan di Hesus. Nos 

mester hasi esfuerso pa sigui krese pa bira mihó kristian. 

2.1 Deskubrí identidat personal komo un proseso di kresementu 

Bo identidat ta ‘loke ta definí bo’. Méskos ku bo por rekonosé un amiga na e manera 

ku e ta kana. Òf ora bo duna un komentario i otronan bisa mesora: “Esei ta nèt un 

kos pa bo.” 

Bo identidat ta hasi bo úniko. Pero kiko ta asina úniko na bo? En todo 

kaso, bo marka di dede (‘fingerprint’) ta úniko. Pero tambe bo DNA. Bo 

a yega di topa un hende ku tin presis e mésun stèm ku bo? 

Esaki ta pasobra Dios a krea kada un di nos di un manera úniko i 

eksklusivo. No tin niun hende eksaktamente manera abo, nunka no 

tabatin, i nunka lo no bai tin tampoko. Pues no lubidá ku bo ta eksklusivo. (manera 

bo no tin dos) 

Porta tin hopi hende ku tin e mésun kualidatnan òf talentonan ku bo. Pero no den e 

mésun kombinashon. Bo identidat ta e kombinashon entre di bo talentonan, 

kualidatnan, abilidatnan, IQ, ambishonnan i soñonan ku bo tin. Huntu ku esakinan tin 

tambe kosnan manera entre otro: 

1. Loke ta pone bo bira kontentu òf loke ta pone bo lubidá mes riba tempu. 

2. Kon bo ta reakshoná riba pèrdida?  

3. Loke ta pone bo rabia òf bira furioso. 

4. Pa kiko nan lo por asta lanta bo for di soño p’e? 

5. Loke bo no por stòp di papia di dje òf loke bo no ke papia mes di dje. 

6. Kiko ta duna bo energia i kiko ta kansá bo? 

Tur esakinan ta loke ta hasi bo diferente for di otro hende, i hasi bo un hende úniko i 

eksklusivo. E diferensia for di otronan hopi biaha no ta den loke bo ta hasi, pero den 

kon bo ta hasi kosnan i spesialmente dikon bo ta hasi òf keda sin hasi algu. 

1. Skirbi abase di e 6 puntonan ariba menshoná, kon abo ta. 

2. Den grupo di 5 alumno, kompará boso kontesta i wak kiko boso tin méskos i 

kiko boso tin diferente. 

 

Traha riba bo mes ta un tarea kontinuo 

Ta hopi importante pa bo sigui krese personalmente, pasobra tur kos rònt di bo ta 

desaroyando i si bo no sigui desaroyá bo mes, bo tin un problema. No ta pòrnada 

nan ta bisa: “Awa pará ketu ta bomba”. Desaroyo propio i progreso ta importante pa 

bo felisidat i esun di otronan rondó di bo. 

Kiko ta e benefisionan di kresementu i desaroyo personal: 

1. Bo ta komprondé bo mes mihó 

Desaroyo propio ta rekerí pa bo wak bo mes i siña konosé bo mes mihó. E ta 

hasi bo konsiente di bo forsa i debilidatnan, loke bo ta gusta i no ta gusta. Di e 

manera aki bo por wak bo mes konsiente i kritikamente, pa asina hasi 

kambionan si esei ta nesesario. 

 

2. E ta yuda bo pone prioridatnan 

Desaroyo personal hopi bia ta laga bo mira kiko bo ta haña importante den 

bida: bo ta determiná asina bo norma i balornan, i analisá bo deseo i metanan 

di bida krítikamente. Ora bo sa kiko bo ke logra, ta mas fásil pa mira e 

benefisionan di traha na bo mes, pa bo logra metanan. 

 

3. Desaroyo personal ta duna konfiansa propio 

Kada bes ku bo logra un meta, e ta duna bo un sintimentu positivo. Lo bo sinti 

bo mas sigur i ménos preokupá ku e opinionnan di otronan. 

 

4. Bo por profundisá relashonnan 

Mas mihó bo komprondé bo mes, mas mihó lo bo komprondé otronan i mas 

fuerte bo relashonnan lo ta. Bo tin un mihó idea di kiko ta importante pa bo i 

esei ta hasié mas fásil pa bo saka afó kua amigunan ta kumbiní bo pa logra 

esei i kua nò. 

Tarea 1: 

5. Desaroyo personal ta afektá bo salú mental 

Desaroyo personal ta pone nos sinti nos mas saludabel. Bo ta trahando riba 

desaroyá bo mes i esei ta duna satisfakshon i legria. I esei ta duna bo energia 

pa bo sigui dilanti. Ora bo traha riba bo mes, bo ta siña konosé bo mes mihó, 

loke ta permití bo dil ku bo pensamentunan i emoshonnan mas mihó. Bo ta 

kuminsá komprondé dikon bo ta sinti sierto emoshonnan i siña kon pa dil ku 

nan. 

  

  

  

 

 

 

• Duna un ehèmpel i òf splikashon di kada un di e 5 benefisionan di 

kresementu spiritual aki den bo mes bida. 

 

2.2 E Evangelio ta yuda nos konosé nos mes mihó 

Kiko mi mester hasi ku mi bida? 

Tur hende na mundu mester haña un kontesta riba e pregunta aki pa e por ta felis. 

Kisas bo no tin e kontesta ainda, òf kisas bo ta sinti ku bo no ta hasiendo realmente 

loke bo mester ta hasiendo aworaki. Bon mirá, e kontesta riba e pregunta di kiko pa 

hasi ta masha simpel: Bo mester ta felis! Pero esei ta mas fásil pa bisa ku hasi. Bo 

por ta sigur ku Dios tin un plan pa kada persona, inkluso abo! E ke pa bo ta 

profundamente felis! Sinembargo, felisidat no ta kuminsá ku loke bo ta hasi, sino ku 

un relashon ku Dios. 

Dios ke bo felisidat 

Dios den Beibel ta bisa bo: 

▪ “Mi yu, mi ta komprondé bo i konosé bo 

kompletamente. Mi sa ki ora bo ta sinta òf pará. Mi 

sa tur loke bo ta hasi. (Sal. 139:1-3)  

▪ Tur kabei riba bo kabes ta kontá (Mt.10:30)  

Tarea 2: 

▪ i den mi mes imágen Mi a traha bo. (Gen.1,27) 

▪ Mi a traha bo kurpa i a forma bo den barika di bo mama (Sal. 139,13).  

▪ Mi konosé e kaminda di bo bida (Sal.139,16)  

▪ Mi ke solamente bo felisidat. (Sant 1:25)  

▪ Bo ta mi yu i Ami ta bo Tata ku ta stima bo (1 Juan 3:1-2).  

▪ Semper mi a stima bo i semper mi amor lo ta ku bo. (Jer. 31:3)’.  

Ta p’esei Dios ta invitá bo pa konfia kompletamente den djE i den Su amor. 

Pero kon bo por kere ku Dios ta stima bo si bo ta haña ku ta difísil pa kere ku otro 

hende (ku bo por mira) ta stima bo di bèrdat? Òf si bo no por stima a ni bo mes 

sufisiente? Esei ta un pregunta ku tur hende mester haña un kontesta riba dje. Bo 

por ta sigur ku Dios ta stima bo manera bo ta, ku bo aparensia, talento i 

defektonan. 

Esei ta nifiká ku bo por sinta henter dia sin hasi nada, pasobra Dios ta stima bo tòg 

manera bo ta? Nò, bo mester buska huntu ku Dios e kaminda korekto pa duna bo 

bida sentido. Dios ke duna nos tur loke ta hasi nos felis. Pero tin biaha ta difísil pa 

realisá kiko Dios ke duna nos. 

 

 

1. Lesa Yeremías 29,11-13    Kiko Dios ta primintí nos akinan? 

2. Lesa e siguiente tekstonan i skirbi kiko na  ke siña nos.  

Gen. 1.27       b. Josué 1:8     c. Galatanan 4:6-7      d. Hn. 1,12 

3. Aki tin dos kantika ku ta mustra kuantu Dios ta stima nos. 

https://youtu.be/PtKKehayXjs?si=hYFgJF6ZlzbQDJp1  

Nadie te ama como Yo Martin Valverde 

https://youtu.be/sIaT8Jl2zpI?si=ENuYNhY_zEHRFORp You say Lauren 

Daigle 

 

 

 

Tarea 3: 

https://youtu.be/PtKKehayXjs?si=hYFgJF6ZlzbQDJp1
https://youtu.be/sIaT8Jl2zpI?si=ENuYNhY_zEHRFORp

Kiko bo mester hasi anto? 

Si bo ta stima Dios lo bo ke hasi ku bo bida loke E ke pa bo hasi.  

▪ Den e 10 mandamentunan Dios ta mustra nos kiko nos mester hasi pa biba 

felis.  

▪ Hesus a duna nos e dòbel mandamentu: “Stima Señor bo Dios ku henter bo 

kurason i ku henter bo alma i ku henter bo mente…. “Stima bo próhimo 

méskos ku bo mes” (Mt. 22,37-39). 

▪ Komo kristian nos ta yamá pa splika e 

evangelio (e bon notisia di Hesus) na otro 

hende.  Fe den Hesus ta e kos di mas bunita 

ku nos tin i nos ta deseá sinseramente pa 

otronan tambe por kere den Hesus.  

 

Kon bo fe por krese i bo relashon ku Dios por mehorá? 

E mandamentunan di Dios ta un hèrmènt pa biba komo bon kristian den amor pa 

Dios i pa otronan. Esnan ku krese den nan amistat ku Dios lo tin un deseo mas 

grandi pa kumpli ku e mandamentunan di Dios. Asta si esei ta nifiká ku bo mester 

sakrifiká algu p’e. Pasobra si di bèrdat bo ta stima Dios, lo bo stima loke Dios ta 

stima tambe. Hesus a mustra nos den Mateo 25,35-40 kiko Dios ta spera di nos, 

MISERIKORDIA! 

 E obranan korporal di miserikòrdia: 

1. Alimentá esnan ku hamber 

2. Duna kos di bebe na esnan ku tin set 

3. Duna refugio na stranheronan 

4. Bisti esnan sunú                                                          

5. Kuida i bishitá hende malu 

6. Bishitá prezunan 

7. Dera e mortonan 

E obranan spiritual di miserikòrdia: 

1. Instruí  (duna instrukshon) 

2. Duna bon konseho 

3. Konsolá esnan tristu 

4. Koregí pekadónan 

5. Soportá menasanan ku pasenshi 

6. Pordoná di kurason esnan ku ta ofendé bo 

7. Orashon pa e bibunan i e mortonan  

Dor di ta miserikòrdioso, nos ta hasi loke Dios ta fèrwagt di nos, nos ta krese komo 

hende i komo kristian, i nos por eksperensiá berdadero felisidat.  

Den 2 Pedro 1,5-7 nos por lesa kon nos proseso di kresementu lo tuma lugá den 7 

stap: 

“Pasobra E ta duna nos tur loke nos mester, hasi tur loke ta na boso alkanse pa 

boso fe kondusí boso na un bon komportashon. E bon komportashon ei na 

konosementu. Konosementu na dominio propio. Dominio propio na perseveransha. 

Perseveransha na rèspèt pa Dios. E rèspèt ei na kariño pa bo rumannan. I laga e 

kariño ei kondusí boso na amor. 

 

 

• Kua obranan di tantu miserikòrdia korporal komo spiritual lo bo tin difikultat kuné? 

• Kua di nan bo ta hasi òf lo bo ke hasi? 

• Na kua stap bo ta den bo proseso di kresementu segun 2 Pedro 1:5-7? 

No lubidá stap pa stap nos ta kana pa nos yega kaminda Dios ke pa nos yega. 

https://youtu.be/L_TOa3J0Hm0?si=YxazGuxjts3XiAmC Step by step Evelyn Amo 

 

 

Tarea 4: 

https://youtu.be/L_TOa3J0Hm0?si=YxazGuxjts3XiAmC

3. Beibel, e palabra di Dios 

Ora nos kumpra un aparato nobo, semper nos ta haña un manual. Den e manual, e 

persona ku a traha e aparato ta bisa eksaktamente kon pa usa e aparato. Si bo 

kuminsá primi botonnan pa loko, sin lesa e manual, bo ta kore e riesgo di daña e 

aparato. 

Dios, komo Kreador di shelu i tera, tambe a perkurá un manual pa su 

kreashon. Esaki ta e Beibel, e Palabra di Dios. Den e manual ei nos 

por lesa kon pa trata ku Dios su kreashon.  

Si nos simplemente biba nos bida sin lesa e manual aki, nos no ta 

haña sa kiko ta e propósito di Dios pa nos bida. Nos ta kore e risiko 

tambe di hasi daño nos mes bida i bida di otro kriaturanan. 

E revelashon di Dios ta yega na nos dor di Beibel (Palabra di Dios) i Tradishon di 

Iglesia ("Tradishon di Iglesia" ta tur e kostumber, siñansa i práktikanan ku a pasa 

di generashon pa generashon den e komunidat kristian, spesialmente den Iglesia 

Katóliko).  Beibel i Tradishon di Iglesia ta revelá na nos ken Dios ta. Nan ta yuda 

kreyentenan i komunidatnan di fe pa desaroyá na fe más aleu. 

Den e kapítulo aki nos ta bai mira kon Dios a inspirá e komunidat hudiu tokante di e 

kuminsamentu di su kreashon. 

3.1 Génesis, mundu, kreashon di Dios 

E promé buki di Tèstamènt Bieu, Génesis, ta kuminsá ku e historia di kreashon i e 

historia di e pueblo Hudiu ku nan Dios. E historia aki no ta bai tokante puru echonan, 

pero ta trata mas bien di kiko e susesonan di e tempu ei ta nifiká te awe den bida di 

e hudiu. Tur e susesonan ta mustra ku Dios ta stima hende. Pero tambe ku hende 

no semper tabata fiel na  Dios. 

E Historia di Kreashon, un ehèmpel 

E historia di kreashon pues no ta historia puru, e ta mas un ehèmpel. 

▪ Pa hopi hende, no ta asina importante si realmente e tera a keda kreá 

eksaktamente manera Beibel ta bisa. Loke pa nan ta importante ta ku el a 

keda kreá. 

▪ Sin embargo, otronan ta kere ku e historia di kreashon a sosodé 

eksaktamente manera e ta pará skirbí den Beibel. Pero tur dos grupo ta kere 

ku Dios ta e orígen di tur kos. 

▪ Tambe tin hende ku no ta kere den e historia di kreashon. Nan ta kere den 

teorianan sientífiko manera e teoria di evolushon di Darwin. Nan no ta kere ku 

tin un Dios ku a krea tur kos.  

 

 

 

 

 

E siguiente video ta splika e posishon di Iglesia Katoliko tokante kreashon i 

evolushon. https://youtu.be/dk8UyM5BdCI Video evolushon òf kreashon. 

- Wak e video i diskutí den klas kiko ta e posishon di Iglesia Katoliko i si bo ta di 

akuerdo ku esaki si òf nò. 

 

3.2 Maldat ta aruiná nos eksistensia 

Dios a krea tur kos perfekto pero maldat a pone un mancha pretu riba eksistensia. 

Tin maldat den mundu i hopi bia nos no por hasi hopi pa evitá maldat.  

• Tin biaha kos malu ta pasa sin ku bo a plania esaki: por ehèmpel, bo ta 

hungando futbòl, bo ta skòp e bala i aksidentalmente e ta kibra e bentana 

di bo bisiña. 

• Tin biaha maldat ta premeditá. Bo ta bai plania i prepará pa hasi algu 

robes. Por ehèmpel, dor di plania pa kue un hende ku sla despues di skol. 

• Maldat por ta dirigí riba un persona òf un grupo chikito, pero tin biaha 

maldat por afektá hopi hende pareu: p.e. den kaso di pobresa, guera, 

rasismo, etc.  Echo ta ku maldat realmente por hasi bo bida miserabel! 

Tarea 1: 

https://youtu.be/dk8UyM5BdCI

Tur e maldat ku tin den mundu por pone hende puntra nan mes, si ta bale la pena 

biba. Ki balor bida tin ku tantu maldat asina aki? Tur e maldat ei no tabata e 

intenshon di Dios. P’esei maldat ta wòrdu yamá piká. Esei ta nifiká literalmente: 

pèrdè bo meta. Maldat ta para manera un muraya entre hende ku Dios i entre 

hende ku hende. 

Den e buki di Génesis kapítulo 3 te ku 11, Dios ta mustra nos ku e klof entre hende i 

Dios ta krese bira mas i mas grandi, te ta parse imposibel ku nos no por yega na 

otro atrobe. Nos por lesa esaki den e historianan aki, ku en realidat no ta 

deskripshonnan sientífiko (historianan berdadero), pero mitonan (un historia kreá 

rònt di un núkleo berdadero). Nan ke laga nos komprondé kon maldat ta amplia e 

klof entre hende i Dios i entre hende ku hende: 

▪ Adam ku Eva: Desobedensia, hende ke ta responsabel pa su mes 

akshonnan i ke disidí pa su mes kiko ta bon i kiko ta malu. Nan no ke skucha 

Dios. 

▪ Kain i Abel: Jalusí /envidia, Kain ta yalurs riba su ruman Abel i p’esei e ta 

mat’é. 

▪ Noe i e Diluvio: Hende kier bira doño di Dios. Pa nan no tabatin ningun 

diferensia mas entre hende i Dios. Hende a bira asina malu, ku el a bira un 

desaster grandi. E tempu ei, Dios a destruí tera kompletamente ku eksepshon 

di Noe, su famia i un algun bestia. 

▪ E Toren di Babel: Orguyo, den kua hende ta pensa ku e por ta mas grandi i 

mas poderoso ku e ta realmente. Dios mester a intervení dor di destruí nan 

orguyo i laga nan papia lenganan diferente. 

E historia di e pueblo Hudiu ta pues un historia di fieldat i infieldat na Dios, for di 

Adam i Eva te na nos mes tempu. Pero Dios semper lo ekstendé su man di 

salbashon na hende. E no ta laga nos pa nos kuenta. 

For di Génesis kapítulo 12  ku Abraham, e promé 

persona na ken Dios a revelá su mes, no ta trata 

mas di mitonan, sino di historianan berdadero. 

Abraham, Isak,Yakob, Hosé nos patriarkanan, 

tabata e promé figuranan den Beibel ku a influensiá 

bida di hopi kreyente i komunidatnan di fe. Den klas 3 nos lo siña mas di nan. 

4. Dios ku hende: Hesus di Nazarèt 

Algun hende ta kere ku Hesus tabata un hòmber komun ku Dios a yama pa papia, 

manera e profetanan. Pero si Hesus no tabata Dios, ma a pretendé ku E ta, E no por 

ta un bon hòmber. Mirando e milagernan i e siñansanan di Hesus, nos mester kere 

ku E ta berdaderamente e Yu di Dios. 

E profetanan, hopi aña promé a prediká ku Dios lo manda un ku por hasi kosnan 

sobrenatural (Is. 29,18-19). Dios a kumpli ku e promesa aki den Hesus, ku tabata Dios 

mes, ku a nase komo hende (Luk. 2,1-7). Hesus ta 100% Dios i 100% hende. E no ta 

mitar Dios, mitar hende! . 

Hesus a demostrá kon pa biba perfekto den amor i obedensia, no solo papia, ma 

aktua. E ta nos ehèmpel. E binida di Hesus tabata pa libra nos di piká i habri 

kaminda pa nos haña bida eterno, algu ku un hende komun nunka lo no por a logra. 

Den e kapítulo aki nos lo trata algun di e palabranan i akshonnan di Hesus, pa asina 

nos tambe por hasi nos bèst pa biba mas manera Hesus. 

 

4.1 Hesus ta yama hende huntu 

Hesus a bin pa gana alma pa Dios, i e tabatin mester di disipelnan pa yud’é ku su 

ministerio. P’esei Hesus ta hasi un yamada na su disipelnan pa nan bira  

“piskadónan di hende”, pa yuda Hesus den su mishon pa gana almanan pa Dios. 

(Mat. 5,18-22 ) Hesus a entrená disipelnan pa nan gana alma pa Dios. For di nan El a 

skohe 12 apòstel. Ken El a skohe pa bira apòstel? 

Djis despues, Hesus a bai un seru pa hasi 

orashon na Dios. El a keda einan henter 

anochi. E siguiente dia Hesus a yama su 

disipelnan serka dje. El a skohe diesdos 

di nan i a yama nan “apòstel.” E palabra 

apòstel ta nifiká embahador, esta un 

hende ku ta fungi komo un representante 

outorisá di esun ku a mand’é. 

E diesdos apòstelnan tabata Simon, kende el a yama Pedro, i su ruman hòmber 

Andres. Tambe Santiago, Juan, Felipe, Bartolomé, Mateo, Tomas. I tambe Santiago, 

yu di Alfeo, i Simon, e zelote. Finalmente, Hudas yu di Santiago i Hudas Iskariot. E 

Hudas Iskariot aki ta esun ku despues a traishoná Hesus. (Lc. 6,12-16) Despues ku 

Hesus a subi na shelu, e apòstelnan a skohe Matias pa tuma lugá di Hudas Iskariot 

ku a kometé suisidio. (Huan 20,24). 

Banda di e Diesdosnan, Pablo tambe ta wòrdu kontá entre e apòstelnan. Pablo 

nunka a topa Hesus durante su bida terenal, pero Hesus a yam’é despues di su 

resurekshon pa bira su apòstel. (Ech.9, 1-22)  

Segun e Tatanan di Iglesia, Hesus a skohe diesdos apòstel, pasobra e tabata 

mira su mes komo e kabes di e Israel nobo. E Israel di e Aliansa Bieu tabata 

konsistí di diesdos tribu, kende su patriarkanan tabata e diesdos yu hòmbernan di 

Jakòb (Jakòb a haña e nòmber Israel: ‘Esun ku a bringa ku Dios’). Manera Israel 

Antiguo a wòrdu fundá riba e Diesdos Tatanan, asina e Iglesia (e Israel Nobo) ta 

wòrdu konstruí riba e fundeshi di e Diesdos Apòstelnan. 

 

Hesus ta yama nos tambe pa kana huntu 

For di prinsipio, Hesus a reuní rondó di dje un grupo di siguidónan: disipelnan, 

apòstelnan i amigunan, pa kana huntu riba e kaminda. For di e tempu ei, a keda 

importante pa kristiannan sinti nan mes parti di un komunidat mas grandi. Hesus a 

yama hende serka djE durante su bida, pero E ta sigui yama hende pa siguiÉ te dia 

di awe. 

Hesus a bisa nan: “Bin, sigui mi!” Ku esaki Hesus tabata ke men: 

• Kuida bo próhimo: nan preokupashonnan i deseonan, nan miedu. Na 

promé instante bo propio interesnan tabata bini na promé lugá, pero for di 

awor padilanti bo interes mester ta pa yuda otro hende. 

 

• Sigui Hesus den Su bida aislá. 

Si boso no karga boso krus i bai kontra e mundu malbado aki, boso no por 

bira piskadó di hende pa Hesus. Ta spera di e disipelnan ku nan bini serka 

djE i biba huntu kunÉ. Nan tabata den komunion kunÉ tur dia i tabata risibí 

splikashonnan diariamente di e palabranan ku E tabata papia. Nan tabata 

sirbidó, pero tambe amigunan di konfiansa. Nan a tende Su orashonnan i a 

mira Su milagernan. Na pia di Hesus nos por siña ku e arte di “piska hende” 

ta e bida ku Kristu. Esei ta e mihó skol pa un ‘piskadó di hende’. 

“Bin, sigui Mi!”, Hesus ta yama nos tambe awe pa kuida hende tantu esnan serka 

komo esnan leu; ku pa medio di nos kuido pa nan, nos hasi nan kere mas den Dios; 

pa konta nan di e Evangelio. Hopi hende ta kore peliger di hoga, algun den rikesa, 

otronan den ignoransia total di ken Dios ta. Kuantu ta kore peliger di sofoká den 

soledat, den un bida ku pa nan ta sin sentido? Abo tambe ke sigui Hesus i bira un 

‘piskadó di hende’? 

 

 

 

 

 

 

Awendia te ainda ta duná yunan ku ta nase nòmber di e apòstelnan. Nòrmalmente ta 

kambia e nòmbernan un tiki pa nan zona mas modèrno.  

Por ehèmpel: André – Jan - Dré - Pierre - Jacoba - Tom - Piet - Peter - Tijs - Mattis - 

Petra - Kobus - Bart - Pieter - Jo - Simone - Hanne - Kobe  - Pedro - Andras - Jaco - 

Jakob - Johan - Matteo - Philip. 

1. Skirbi e nòmbernan di e diesdos apòstelnan bou di otro i skirbi e nòmbernan 

menshoná aki riba tras di e apòstel konserní.  

2. Bo sa di kualke otro nòmber (fam) ku ta bini di esnan di e apòstelnan? Skirbi nan 

na e lugá korekto. 

3.Konta klas tokante un òf mas hende di awendia, ku pa bo ta un “piskadó di hende.” 

 

Tarea 1: 

4.2 Hesus, un hòmber di orashon i interioridat 

Hesus a pasa e promé trinta añanan di su bida 

den un simpel pueblo di kunuku na Galilea 

huntu ku su mama Maria i ku Hosé. Názarèt e 

tempu ei tabata un pueblito simpel ku 1.500 pa 

2.000 habitante. Tabata meimei di e pueblo 

simpel i trahadó akí ku Hesus a lanta. El a 

pasa no solamente su infansia i hubentut na Nazarèt, pero tambe e promé dies 

añanan di su bida komo adulto. E tabata bini di un famia di karpinté.  

Manera tur mucha di Názarèt, Hesus tabata bai skol serka e rabínan i na snoa, 

kaminda El a siña lesa, skirbi, kanta i hasi orashon. Su famia, Maria i Hosé, fiel na e 

lei di Moises (Lk. 2,22-24;  2,41-42), a influensiá su edukashon. Tur aña nan tabata bai 

Herusalèm, i Hesus a krese den e tradishon litúrgiko di Israel. Ku otro palabra, 

Hesus a krese partisipando den tur e aktividatnan religioso ku tabata nòrmal pa un 

hudiu fiel na Dios. 

Hesus su partisipashon den e kultura di orashon hudiu. 

Manera nos a menshoná Hesus, a perfekshoná e lei (e Tora) den su persona. Esei 

ta nifiká ku durante su bida El a kumpli ku e lei i E tabata dediká hopi tempu na 

orashon. Den evangelio nos por mira tambe ku: “manera tabata su kustumber, El a 

drenta snoa riba dia di sabat” (Lukas 4,16). Sinembargo, e tabatin kritiká tambe riba e 

manera ku algun hende tabata partisipá den orashon públiko: 

1. Den Mt 6,5 e ta papia di hendenan ku tabata buska un lugá yen di hende, nèt 

e ora di orashon di mèrdia, pa asina tur hende mira nan ta hasi orashon. E ta 

siña nos  ku “Ora boso ta hasi orashon, no sea manera e hipókritanan. Nan ta 

gusta hasi orashon pará den snoa i na skina di kaya, pa hende mira nan. Mi 

ta sigurá bo, nan a risibí nan rekompensa kaba. 

 

2. Den Lukas 18, 9-14, Hesus ta resaltá e kobradó di impuesto ku a keda patras 

den e tèmpel i ku no a tribi di hisa su wowonan na shelu, riba e fariseo te 

dilanti den e tèmpel i ku tabata glorifiká su mes den e orashon. 

3. I den Marko 11,15-17 e ta tuma akshon kontra hende ku ta kombertí e tèmpel 

den un marshe.  

 

Kon i na ki ora Hesus a hasi orashon? 

Miéntras ku Mateo (Mt) i Marko (Mc) ta bisa nos kuater 

biaha ku Hesus a hasi orashon, Lukas (Lk), pa ken 

orashon ta un tema importante, ta papia diesun biaha 

tokante Hesus hasiendo orashon. Den tur e kasonan 

menshoná, e ta trata di orashon personal di Hesus. 

Mester konsiderá ku Evangelistanan tabata skirbi pa 

komunidatnan Kristian ku tabatin un bida di orashon 

kontinuo (Echonan 2,42) i p’esei no tabata nesesario 

keda ripiti e tema ei. Pues Hesus lo a resa tantísimo biaha mas. 

Hesus ta hasi orashon: 

1. promé ku un desishon importante, 

2. ora hendenan ta alab’É ku entusiasmo i e ta haña nesesario pa reflehá riba 

kiko ta su yamada pa E no desviá, 

3. pa motibu di gratitut ora e mes ta hopi entusiasmá, 

4. i den tempu di krísis. 

 

 

Lesa e siguiente tekstonan di Beibel i indiká na kua di e 4 puntonan menshoná ariba 

e ta kuadra. Por ehèmpel. Mt 14,23 na punto 2 

 

-Mateo   14,23;    11,25-27;    26,36-46 

-Marko    1,35;    6.46  

-Lukas 3,21;  5,16;   6,12;   9,18  10,21;    22,32;  23,34;   23.46. 

Tarea 2: 

Hesus ta buska silensio i soledat pa asina e por papia ku 

su Tata. Den e boluntat di Tata e tabata haña su kuminda 

pa E tin forsa pa sigui ku su mishon. Pa loke ta trata di e 

situashonnan ku e mester enfrentá, Hesus tabata hasi uso 

di e tradishon hudiu, asina e tabata sita hopi bes e 

salmonan i e profetanan, manera Isaias i figuranan 

manera Moises i Elias. 

 

For di e orashon di Hesus nos por siña ku orashon ta un diálogo entre hende ku 

Dios, pero e no ta djis un formulashon di palabranan bon skohí. En realidat orashon 

hopi bes ta tuma lugá sin usa palabra. Orashon ta un relashon ku Dios. Un relashon 

di amor. Hopi bes un pensamentu òf e deseo pa Dios t’ei ku bo ya ta sufisiente pa 

un orashon hopi profundo. Orashon ta: keda orientá riba Dios i sigui buska kontakto 

ku Dios ku ta Esun ku  ta sigui inspirá i sostené bo tur dia di bo bida. 

 

 

Kontestá e siguiente preguntanan. 

1. Na unda Hesus a pasa e promé trinta añanan di su bida? 

2. Kiko tabata e profeshon den Hesus su famia? 

3. Kiko ta nifiká ku Hesus a “krese den e tradishon litúrgiko di Israel”? 

4. Ki pasashi di Beibel ta mustra ku Hesus tabata bai snoa riba sabat? 

5. Kiko Hesus a kritika tokante orashon públiko? Menshoná un ehèmpel. 

6. Segun Lukas, kiko ta e ròl di orashon den Hesus su bida? 

7. Den kua situashon Hesus sa hasi orashon? Menshoná dos. 

8. Pakiko evangelistanan no a skirbi tur e biahanan ku Hesus a hasi orashon? 

9. Ki diferensia Lukas tin kompará ku Mateo i Marko den e manera ku e ta trata 

orashon? 

10. Kiko nos por siña for di e manera ku Hesus a hasi orashon parti di su bida di tur 

dia? 

Tarea 3: 

5. Maria den Beibel 

Maria, for di kuminsamentu tabata un punto di diskushon fuerte entre Katólikonan i 

otro komunidatnan kristian. Den e kapítulo aki nos lo analisá Maria su lugá den e 

misterio di Iglesia pa medio di vários teksto di Beibel. 

Dikon e deboshon Mariano, si Maria no ta Dios? 

Maria por wòrdu yamá e “Mama di Dios,” pero e ta djis un ser humano, no Dios. Nos 

ta adorá Dios so. Sí nos ta venerá Maria, pasobra el a keda skohé pa Dios pa un ròl 

hopi úniko: e ta mama di e Yu di Dios. Ora Maria tabata na estado di Hesus, el a 

bisa: “For di awor padilanti tur generashon lo yama mi felis.”  

5.1 E orashon “Ave Maria”   

Ave Maria 

Mi ta kumindá bo Maria, yen di grasia, Señor ta ku bo. Bo ta 

bendishoná denter di muhénan, i fruta di bo barika Hesus ta 

bendishoná. Santa Maria, Mama di Dios, pidi pa nos pekador, 

awor i na ora di nos morto. Amèn. 

Venerashon Mariano òf deboshon Mariano ta basá riba Skritura. E orashon mas 

konosí na Maria, e Ave Maria, ta basá riba versíkulonan for di Beibel: 

• Arkangel Gabriel a bisa Maria: “Saludo, yen di grasia, Señor ta ku bo” (Lukas 

1,28).  

• I Maria su prima Elisabeth a bisa: “Abo ta bendishoná entre tur muhé, i 

bendishoná ta e fruta di bo barika” (Lukas 1,42). 

• Tambe Elisabeth a yama Maria e “mama di mi Señor” (Lukas 1,43). E término 

“Señor” tabata wòrdu usá pa Dios tambe. Hesus ta Dios, pues Maria ta mama 

di Dios. Sinembargo, esei no ta hasi Maria un diosa: semper e tabata 

kompletamente humano. Pasobra Maria ta e Mama di Dios den forma 

humano, nos por honr’é, méskos ku Elisabèt a hasi. 

 

• Elaborá den grupo dikon Maria ta asina importante pa humanidat.  

Tarea 1: 

5.2 Maria den Beibel  Sigui aki 

Nos sa masha poko kos tokante di e mama di Hesus. Maria tabata parti di un 

sosiedat kaminda hende muhé no tabata okupá posishonnan polítiko òf di liderazgo. 

E tabata yu muhé di Ana i Yoakim. I e tabata komprometé ku Hosé, un karpinté di 

Názarèt. Den e Evangelio e ta hunga un ròl modesto, pasobra e mensahe di Kristu 

ta sentral. Sin embargo e tiki kosnan ku evangelionan ta bisa di María ta hopi 

profundo i ta laga nos mira su ròl den historia di salbashon.. 

Ata aki algun teksto di Beibel ku ta papia di Maria: 

1. E vokashon di María ta un di e pasashinan Bíbliko di mas bunita. Angel ta 

yama María “Yen di Grasia”. E frase ei ta hopi profundo. Na promé lugá 

pasobra e teksto original ta nifiká algu asina manera un beker ku ta yena te 

basha afó. Pues María ta esun ku Dios a yena ku su grasia di santidat, pa e 

por kumpli ku su mishon. Ku María ta yen di grasia tambe ta nifiká e ku no tin 

piká, pasobra e grasia ta lo kontrario di e piká. Pero apesar ku Dios a prepará 

María yenando E ku su grasia, tòg e ta laga María duna su “si” libremente. 

María ta kontestá “ata kriá di Señor, hasi ku mi segun bo palabra”. Ku esaki 

Beibel ke mustranos ku e dignidat i libertat di hende ta yega na su maksimo 

ekspreshon ora e laga Dios aktua den su bida. 

 

2. E bishita na su prima Elisabet (Lukas 1,39-45.56) 

Lukas a deskribí e suseso aki pa mustra bon kla ku Hesus ta mas ku Huan 

Boutista. For di un promé momentu, bo ta haña un bista di e forma ku Maria 

ta kere: e ta preokupá pa su prima Elisabeth i ta bai yud’é. Pero e teksto ta 

hopi más profndo.E evangelio ta mustra nos María komo esun ku ta karga 

Dios.  

• Den e Tèstamént Bieu, Dios tabata bira presente den un arka (un kaha di Oro 

bunita dorná). Pues, Lukas ta bisa nos ku María ta e arka nobo. Pa nos 

komprondé esaki nos por lesa i kompará ku 2 Samuel 6, kaminda nos ta mira 

ku rey David ta hiba e arka na Herusalen.  

• I asina Huan boutista ta bula baila den matris di su mama, manera David 

tabata bula baila dilanti di arka,  

• E arka a bai den e serunan di Huda, manera María ta bai e serunan di Huda. 

• E arka ta keda tres luna den kas di Obededom (un hende ku tabata biba den 

e serunan di Huda), Maria ta keda tres luna ku Elisabeth. 

 

3. Magnificat (Lukas 1, 46-55) 

E Magnificat ta wòrdu yamá tambe e kantika di alabansa di Maria. E kansion 

su nomber ‘Magnificat’ ta bini for di e promé palabranan den e vershon na 

Latin: ‘Magnificat anima mea Dominum’, “mi alma ta adorá Señor”. Lukas 

1,46-55 ta konta e historia di Maria na estado ku ta bishitá su prima Elisabet 

ku tambe ta na estado i ta bisa e teksto aki ora nan topa. E kantika ta un 

kantika di sperana i legría pa e hustisia di Dios ku e ‘Pobernan di Yahweh’. Ta 

reflehá e speransa ku e sosiedat eksistente, lo kambia pa obra di Dios i asina 

e derechonan di e pobernan wòrdu respetá. Asina Maria ta e símbolo di e 

pueblo di Israel, ku a spera un Salbador ku lo bin, e Mesias. 

 

4. Nasementu di Hesus (Lukas 2, 1-7; Mt 2,1-12). 

 

5. Hesus di 12 aña di edat (Lukas 2,41-52) 

Maria ta masha preokupá ku e no ta mira su yu riba kaminda di regreso pa 

Názarèt: huntu ku Hosé e ta buska su yu pa tres dia, i finalmente nan ta hañ’é  

den tèmpel na Herúzalèm. 

 

6. E Kasamentu na Kana (Juan 2,1-11) 

Huan ta yama e kambio di awa den biña e promé señal públiko di e ministerio 

di Hesus. Maria ta hunga un ròl grandi den esaki: e ta mira e nesesidat di e 

hendenan i ta señalá esaki na Hesus, den e pleno konfiansa ku Hesus lo 

trese un solushon. E teksto aki ta kontené Maria su último palabranan registrá 

den Evangelio: ‘Hasi tur loke E bisa boso.’ Maria semper ta referí nos na 

Hesus. 

 

7. E Pashon di Hesus (Hn 19) 

E historia aki ta mustra nos Maria komo un mama ku ta eksperensiá e morto 

violento di su yu. Ora tur hende tabata pensa riba nan speransa i kurashi ku a 

basha den otro ku morto di Hesus, Maria ta esun ku ta keda ku fe. E ta keda 

fiel i no ta bandoná su Yu!. Además di esei evangelio ta bisa nos ku Hesus ta 

entregá su mama komo mama di tur esnan ku ta disipel stimá di dje (Hn 

19,26-27). 

 

8. Pentekòste (Echonan 1,14; 2:1-13) 

E disipelnan, kompletamente devastá despues di e morto di Hesus, ta buska 

sosten serka otro i ta hasi orashon. Maria tambe t’ei, el a keda  huntu ku e 

disipelnan di Hesus. Asina e ta bira e símbolo di e pueblo nobo di Dios. 

 

 

Kontestá e siguiente preguntanan. Usa e lèternan tras di e kontestanan 

korekto pa forma un palabra ku ta deskribí Maria. 

1. Maria tin komo antepasado 

a. Moises (A) 

b. Isaías (I) 

c. David (S) 

2. Maria su prometido yama 

a. Joshua (P) 

b. Hosé (T) 

c. Jonas (M) 

3. Maria ta biba na 

a. Herusalèm (S) 

b. Bétlehèm (T) 

c. Nazareth (R) 

4. E angel ku a paresé na Maria 

yamá: 

a. Nathaniel (U) 

b. Gabriel (E) 

c. Emmanuel (A) 

5. Maria a kanta e kantika aki 

despues di e angel su bishita 

a. Benedikto (B) 

b. Te Deum (R) 

c. Magnificat (A) 

6. Maria su prima yama 

a. Elisabeth (D) 

b. Myriam (E) 

c. Bathsheba (O) 

7. Maria ta duna lus na Hesus na 

a. Bètlehèm (I) 

b. Nazareth (A) 

c. Herusalèm (U) 

Tarea 2: 



31 
 

8. Despues di nasementu di Hesus, 

Maria su famia a hui bai: 

a. Egipto (M) 

b. Palestina (D) 

c. Gresia (H) 

9. Maria i Hosé a buska Hesus 

durante   

a. tres dia (A) 

b. sinku dia (O) 

c. shete dia (I) 

10. Maria i Hesus a bai un 

kasamentu na   

a. Kapernaum(C) 

b. Kana (R) 

c. Kanaan (J) 

11. Luna di Maria ta kai den 

a. Febrüari (R) 

b. Mei (D) 

c. novèmber (W) 

 

 

 

 12. 2 di Febrüari Iglesia ta selebrá  

a. Candelaria (O) 

b. Anunciacion di Maria (U) 

c. Maria Reina (L) 

13. E Asunshon di Maria ta wòrdu 

selebrá riba 

a. 15 di mart (E) 

b. 1 di mei (I) 

c. 15 di ougùstùs (G) 

 

14. E orashon ku kristiannan ta resa 

na Maria yama: 

a. Nos Mama (Z) 

b. Ave Maria (A) 

c. Maria Reina (D) 

 

Un nòmber ku nos ta usa pa Mama 

Maria ta 

……………………………………...........

.............................................................. 

E deklarashonnan aki ta bèrdat òf falsu? 

1. Maria ta mama di Ana. 

2. Maria a bai bishitá su primu Elisabèt. 

3. Maria tabata biba na Herusalèm. 

4. Maria a haña bishita di angel Gabriel. 

5. Nos ta selebrá Maria prinsipalmente den luna di novèmber. 

6. ‘Bon dia Maria’ ta un orashon hopi konosí. 

7. Angel Miguel a bisa Maria ku e lo bira mama. 

8. Maria ta mama di Hesus. 

9. Ora Hesus tabatin diesdos aña, el a haña pèrmit pa bai Egipto. 

10. Hesus a gusta pa papia ku e rabinan den tèmpel. 

 

 

• Kòrta e wega di domino tokante Maria te patras den e buki i  plak’é korektamente 

riba un pida papel blanku. 

 

Maria i e Santunan 

Tin orashonnan den shelu tambe. E okupashon diario di tur e santunan i angelnan 

den shelu ta orashon! P’esei, ta un bon kustumber pa pidi Maria, e otro santunan i e 

angelnan pa resa pa nos. 

Den Beibel nos ta mira hende ta bin serka Hesus pa pidi algu pa otronan i Hesus a 

skucha e intersesornan ei. Asina E tambe ta skucha nos orashon i e orashon di e 

santunan, spesialmente esun di Su Mama. 

Tarea 3: 

Tarea 4: 

Tòg nos no ta adorá Maria i e otro santunan. Nos ta adorá Dios so. Nos bida ta drai 

rònt di djE so. Nos por venerá e santunan. Esaki ta nifiká ku nos ta honra nan i pidi 

nan pa resa huntu ku nos pa un petishon (intenshon) spesífiko. Nos ta dirigí nos 

súplikanan na nan ku e speransa ku nan lo presentá e orashonnan aki na Dios. 

Asina nos ta resa huntu ku e santunan. Naturalmente, semper bo por hasi orashon 

direktamente na Dios mes. Pero bo ta kapas, méskos ku Maria i e santunan, pa 

dirigí bo súplika na Dios den shelu di dia i anochi? 

6. Mishon di Iglesia, Pueblo di Dios 

Ora bo tende e palabra “iglesia,” bo por pensa promé riba un edifisio grandi ku un 

toren i un krus riba dje. Nos tin hopi di esakinan den rondó di nos. Sinembargo, tin 

solamente un “Iglesia” (“I” ku lèter kapital). Iglesia ta e komunidat di tur hende ku ta 

kere den Hesus i ke siguiÉ den tur kos. Pues ora nos ta papia di e edifisio di iglesia, 

“iglesia” ta wòrdu skirbí ku ‘i’ lèter chikitu. Ora nos ta papia tokante e komunidat di 

kreyentenan i e ‘institushon’ di Iglesia, nos ta usa ‘I’ lèter kapital. 

6.1 Orígen di Iglesia 

Dios Su deseo di mas profundo ta ku un dia tur hende lo biba huntu kunÉ den shelu. 

Den preparashon pa esaki, E ke trese tur hende huntu den Iglesia. Ta Hesus mes a 

instituí Iglesia. El a yama e apòstelnan i a siña nan kon pa proklamá su mensahe na 

tur hende. Asina El a kuminsá e komunidat kresiente di hende ku ta pertenesé na 

djE: esta, e Iglesia. Hesus ta sigui siña tur su disipelnan awe pa medio di Iglesia, kon 

pa biba i resa. (Mt. 6,5-6) 

Iglesia 

Pentekòste a wòrdu selebrá atraves di historia pa vários motibu: 

• Sinkuenta dia despues di Pasku di Resurekshon, tabata selebrá Pentekòste 

den Oriente antiguo. Riba e último dia di e kosecha di trigu, nan tabata trese 

un ofrenda di gradisimentu den e tèmpelnan. 

• E hudiunan a transformá e fiesta aki. Riba e dia ei nan ta kòrda e aliansa ku 

Dios a sera ku nan riba Seru Sinaí. Méskos ku Pasku di Resurekshon, míles 

di peregrino tabata bai Herusalèm na e okashon aki, inkluyendo hopi hudiu di 

e Diaspora. Esakinan ta hudiunan ku no tabata biba na Palestina, pero tabata 

biba plamá den otro paisnan rònt di 

Mediteraneo. 

• E Pentekòste kristian, deskribí den e di dos 

kapítulo di Echonan di e Apòstelnan, ta nifiká 

algu otro atrobe. Ta e fecha natal di e Iglesia 

di Kristu.  Ta e fecha ku Spiritu Santu ta baha 

manera kandela den kurason di apóstelnan i 

konfirmá e obra di Dios.  

E disipelnan a sali yen di Spiritu Santu pa proklamá palabra di Dios i tur 

hende tabata komprondé nan de nan mes lenga. Asina e apóstelnan a 

eksperensiá ku ounke Hesus a regresá serka su Tata, E no a bandoná nan. 

Al kontrario: Hesukristu a bini riba nan komo un forsa enorme, dunando nan e 

forsa, kurashi i e spiritu pa hiba i proklamá su mensahe na otronan.  

 

 

1. Lesa Echonan 2,1-13 

a.Kua ta e dos símbolonan ku ta keda usá den e kuenta aki? 

b.Ki milager ta sosodé den versíkulo 6? 

c.Kon e hendenan ku tabata para einan a reakshoná? 

2. Lesa Echonan 2,14-41 

a.Kiko tabata e propósito di e diskurso di Pedro? 

b.Kiko tabata e resultado di Pedro su diskurso? 

3. Lesa Echonan 2,42-47 

Menshoná e vários karakterístikanan di e promé kristiannan deskribí den e 

siguiente versíkulonan: 

a.Versíkulo 42 

b.Versíkulo 44 

c.Versíkulo 46 

 

d.Kiko tabata e resultado di e manera di biba aki? 

4.  Lesa Echonan 5,1-11. Esaki ta mustra ku e promé komunidatnan kristian 

tambe tabatin nan problemanan. Kiko tabata e problema prinsipal den e kaso 

aki? Splika bo kontesta. 

a.Mentira 

b.Kudishi 

c.Inkredibilidat 

 

 

Tarea 1: 

6.2  E Apòstelnan 

Na kuminsamentu Iglesia tabata keda dirigí pa e Apòstelnan i despues pa nan 

susesornan, e Papa i e obispunan. Hesus a skohe 12 apòstel pa: 

• pa dirigí e Iglesia, 

• pa atministrá e sakramentonan 

• pa kura hende 

• pa saka demoño 

• i spesialmente pa prediká e Evangelio. 

E Apòstelnan semper tabata serka di Hesus i despues di su morto nan mester a 

plama e Evangelio komo lider i promé obisponan di Iglesia. Hesus a nombra Pedro 

komo nan lider. (Mt. 16,18) 

Pedro 

Simon Pedro ta un di e diesdos disipelnan di Hesus. Simon 

Pedro tabata e promé di e apòstelnan. Despues di e Asenshon 

di Hesus, el a tuma over e liderazgo di e iglesia yòn. Simon, yu 

di Yonas, a nase na Bètsaida, un pueblito na parti nort di 

Laman di Galilea. 

Pedro tin un laso fuerte ku Hesus, apesar ku e tabata un 

hòmber hopi impulsivo i apesar di e echo ku el  nenga Hesus tres biaha ora Hesus 

keda kapturá. Pedro ta bira despues un lider importante den e promé Iglesia. E 

tabatin un posishon prominente den e promé Iglesia di Herusalèm. Na 

kuminsamentu mayoria di e siguidónan tabata hudiu. Pero despues, mas i mas 

hende no-hudiu tabata bin aserká. Esaki a hiba na bastante tenshon, prinsipalmente 

riba e aspekto di sirkunsishon. Pasobra e paganonan no kier a wòrdu sirkunsidá. 

Sirkunsishon ta enserá kitamentu di e kueru na e punta di e penis. Pa medio di 

sirkunsishon: 

a. e mucha ta wòrdu aseptá den e komunidat hudiu 

b.  i ta bira un partisipante di e aliansa ku Dios. 

1. Lesa den grupo di 3 alumno Echonan 10,1-48 i kontestá e siguiente preguntanan: 

a. Ken Cornelio tabata? 

b. Kiko Pedro a mira den su vishon? 

c. Dikon e ta bai ku e dos sirbidónan? 

d. Kiko tabata prohibí pa un hudiu? (versíkulo 28 i siguiente) 

e. Dikon Pedro ta hasi esei? 

f. Splika ku bo mes palabra kiko versíkulo 34 ta bisa. 

g. Dikon Pedro a batisá e pagano Cornelio? 

 

Pedro a keda usá ampliamente pa Dios pa prediká e Evangelio na hudiunan i 

paganonan. El a biaha pa Samaria i otro lugánan i finalmente pa Roma, kaminda el 

a wòrdu martirisá (Matá pa kousa di su fe). Tin hopi evidensia den e Iglesia di ántes 

ku San Pedro a ser krusifiká na Roma bou di persekushon di Emperador Nero, mas 

o ménos den aña 66 despues di Kristu. Tradishon di iglesia ta sostené ku el a pidi pa 

krusifik’é kabes abou, pasobra e no a konsiderá su mes digno di muri di e mésun 

manera ku Hesus. 

Pablo 

Spesialmente despues di e konflikto ku Pedro, Pablo a 

hunga un ròl grandi den e proklamashon di Evangelio. Ta 

danki na dje ku e siñansanan di Hesus a plama den e 

paisnan mas konosí e tempu ei. Pablo ta di Tarso, un 

provinsia romano na Silisia. E tabata un hudiu bibando 

den diaspora.  

Probablemente e tabata di nasementu haltu, pasobra su 

famia tabatin siudadania Romano. El a studia na 

Herusalèm serka Rabi Gamaliel, pues e tabata konosé e Tora hopi bon. El a djòin e 

fariseonan i e tambe tabata kontra di e kristiannan. El a hunga un ròl grandi den e 

hopi persekushonnan i arestonan di e hudiunan kontra e kristiannan. Kon Pablo a 

bira un Apòstel importante di Hesus? 

 

 

Tarea 2: 



38 
 

 

1. Lesa Echonan 5,12-21. 

a.Ki similaridat bo ta lesa aki entre Hesus i su apòstelnan? 

b.Kon e gobièrnu hudiu a reakshoná? 

2. Lesa Echonan 8,1-3. 

a.Kiko Saulo a hasi akinan kontra e kristiannan? 

3. Lesa Echonan 9,1-19. 

a.Purba di resumí kiko ta pasando aki den un frase. 

b.Dikon Saulo lo haña un nòmber nobo, Pablo, despues di su kombershon? 

 

Pablo a kambia  

En bes di persiguí kristiannan, el a bira un sostenedó deboto i leal dje movementu 

kristian. Pablo a wòrdu yamá e apòstel di e paganonan. Despues di un tempu 

relativamente trankil na Palestina, el a disidí di plama e mensahe otro kaminda i a 

sali bai den mundu. Den su hopi biahenan el a hasi hopi hende kombertí i a funda 

komunidatnan nobo. El a keda pa medio di karta den kontakto ku nan. E tabata 

skirbi karta, generalmente komo kontesta riba konfliktonan i desakuerdonan entre e 

esnan kombertí di e komunidatnan. Hopi di e kartanan aki (13) a keda konservá den 

e Tèstamènt Nobo. 

Aunke su morto no ta registrá den Beibel, e ta un di e martirionan mihó dokumentá 

den e promé iglesia. Numeroso Tatanan di Iglesia antiguo a skirbi ku Pablo a keda 

dekapitá ku un spada dor di Emperador Nero, rònt di aña 66 despues di Kristu. 

Posiblemente na e mésun tempu ku Pedro a keda krisifiká. Pablo su influensia riba e 

plamamentu di Kristianismo tabata enorme. 

E Otro Apòstelnan 

Ounke Skritura no ta konta nos muchu tokante kiko a pasa ku e otro apòstelnan 

despues di e buki di Echonan, nos tin vários fuente for di tradishon di Iglesia ku ta 

konta nos tokante e susesonan di nan bida i nan ministerio. 

 

 

Tarea 3: 

Den un grupo di 2 pa 3 alumno nos ta buska informashon tokante dos di e otro 

apòstelnan i presentá esaki na klas. 

 

6.3 Lèsnan for di e bida di e apòstelnan 

Ora nos wak e bida di e apòstelnan, nos por komprondé hopi kos importante tokante 

di nan. 

1. Nan tabata hende normal. 

De echo, hopi di nan tabata hende komun i koriente, piskadó, kobradó di impuesto, 

zelote òf rebelde. Nan no tabata e tipo di hendenan ku lo a spera ku lo a bai 

revolushoná e sosiedat. Pero nan a kambia henter mundu. Nan a hasi hopi milager, 

a kura hende malu, a skapa for di prizòn, a keda ileso dor di kandela i asta 

venenamentu. Nan a skirbi evangelionan i kartanan profundo ku ainda ta relevante 

pa e Iglesia awe. Kon esaki tabata posibel? Pa motibu di e poder i unshon di Spiritu 

Santu riba nan. 

2. Nan a kometé eror, méskos ku nos. 

San Pedro a nenga Kristu. San Pablo tabata terko i anteriormente tabata persiguí e 

siguidónan di Kristu. Tòg nan tur a risibí pordon di Dios i a sigui krese den e grasia 

duná na nan. Hudas Iskariot tabata e úniko eksepshon. En bes di akudí na Dios pa 

pordon pa su traishon, el a kometé suisidio. Nos mester kòrda ku e mésun grasia i 

pordon di Dios ku a wòrdu duná na e apòstelnan, ta disponibel pa nos den Iglesia, 

den e sakramentonan. Laga nos kòrda ku semper nos tin speransa pa motibu di e 

grasia i miserikòrdia transformadó di Dios. 

3. Tur e apòstelnan a brasa sufrimentu pa 

motibu di e Evangelio.  

Fuera di San Huan, tur e apòstelnan a wòrdu 

torturá i a muri komo mártir. Kuminsando ku San 

Santiago e Mayor, nan tur a bebe “e kopa ku 

Hesus a bebe.” 

Tarea 4: 

Te awe Iglesia ta rekonosé e preis ku e apòstelnan a paga pa pone su fundeshinan, 

den e sentido ku mayoria di e íkononan ku ta deskribí e apòstelnan ta mustra nan ku 

e instrumento asosiá ku nan morto. Nos tambe ta yamá pa sigui den e pasonan di e 

apòstelnan dor di brasa sufrimentu. Laga nos no tin miedu di difikultat pa motibu di 

Kristu. Laga nos skohe pa sufri pa motibu di Esun ku a entregá tur kos pa nos. 

E Susesornan di e Apòstelnan 

E susesornan di e Apòstelnan ta e obispunan, ku e 

Obispu di Roma, e Papa, na kabes. E tarea di e 

obispunan ainda ta méskos ku esun di e Apòstelnan: 

1. Liderá e Iglesia (goberná), 

2. Hasi Hesus presente den e sakramentonan (santifiká) 

3. I siña i proklamá tokante Hesus tur kaminda. (instruí) 

Komo susesornan di e Apòstelnan, e obispunan ta konektá ku Hesus i su Iglesia na 

un manera spesial. Nan tarea ta pa warda e bèrdat di e fe i pa transmití esaki. Pa 

por hasi esaki semper sin eror, Hesus a primintí su Spiritu Santu na Iglesia, e 

“Spiritu di Bèrdat”. (Huan 14:17) 

Kon mi por kere ainda den Iglesia kaminda tantu saserdote ta hasi kos robes? 

E korantnan ta yen di indignashon de bes en kuando, por ehèmpel ora un saserdote 

òf obispu kometé un eror grave, i ku rason! Bo por spera ku un obispu òf saserdote 

ta biba mas mihó posibel. Pero apesar di e gran don di e saserdosio, saserdotenan 

ta keda hendenan debil ku por kometé pikánan grandi. Ounke hende ta kreá bon, e 

tin tendensia pa hasi malu. E historia di Iglesia ta mustra ku den tur siglo tabatin mal 

apel bou di kristiannan, inkluso bou di saserdotenan, obispunan i religiosonan. 

El a kuminsá ku e traishon teribel di Hudas Iskariot (Mt. 26:14-16). Pero Pedro tambe a 

resultá di ta un hòmber ku a kometé eror, el a asta nenga Hesus! (Mt. 26,69-75) 

Méskos ta konta pa su susesornan: niun hende no ta sin kulpa i piká (1 Juan 1:8-10). 

Ta kla ku krímennan mester wòrdu kastigá, tantu pa hende komo pa Dios. San 

Agustin a bisa, “Dios lo yama e mal wardadónan pa duna kuenta pa su karnénan i 

pa nan morto.” 

Bo por puntra bo mes dikon Hesus ta permití apelnan putrí den Iglesia. Si E ke pa 

mas tantu hende posibel bira lomba pa piká i aseptá amor? Apelnan malu ta keda 

tolerá pasobra nan tambe mester di salbashon. San Pablo a yama e lidernan di 

Iglesia: “Kuida boso mes i henter e rebaño, riba kua Spiritu Santu a pone boso komo 

wardadó, pa pastoriá e Iglesia di Dios” (Echonan 20,28). 

Ounke hende den Iglesia por hasi piká, Iglesia mes ta sin piká. Esaki ta pasobra 

Hesus ta sin piká, i Iglesia ta Su Kurpa. (Kol.1,18)  P’esei bo por kere Iglesia, hasta si 

e saserdotenan tin biaha ta peka gravemente. Iglesia ta proklamá e palabranan di 

Hesus sin eror. Spiritu Santu ta garantisá esaki. P’esei, nos por tuma na pechu e 

palabranan di San Agustin tokante e mal saserdotenan: “Hasi loke nan ta bisa boso, 

pero no hasi loke nan ta hasi” (Mt. 23,3). 

Hesus ta sigurá ku ni maske kon malu e saserdote por ta, tòg e por pasa e 

Sakramentonan kompletamente i ku balides. 

Hesus a skohe Pedro komo lider di Iglesia apesar di su debilidat humano i a bisa, 

“Mi a resa pa bo, pa bo fe no frakasá; “Ora bo bolbe, fortalesé bo rumannan” (Lukas 

22,32). Na bo tambe e ta pidi pa resa pa papa, obisponan i saserdotenan pa nan por 

sigui kumpli ku nan gran tarea ku honestidat, fe, amor i firmesa! 

7. E ròl di Sakramentonan na ora di doló. 

Hopi hende tin e idea ku nan ke òf mester ta felis, i ta mira esaki komo nan meta. 

Pero esaki ta algu realístiko? Nos por puntra nos mes, si ta posibel pa hende ta 

semper i konstantemente felis. Kiko felisidat ta enserá? E ta nifiká ku nunka lo bo no 

sinti bo malu, fèrdrit, òf desepshoná? Òf e ta nifiká tin tur loke bo kurason ta deseá? 

Òf e ta nifiká sin niun klase di preokupashon? I unabes bo a logra esaki, kiko awor? 

7.1  E Dolor na Mundu 

Den mundu tin hopi dolo, pasobra tur tipo di kos ta pasa den nos bida i den nos 

sosiedat ku kontinuamente ta influensiá nos estado di ánimo i por kita nos e 

perspektiva di bida i kambia nos komportashon. Den nos bida tin kos bon i malu ta 

sosodé. Esaki ta konta pa eventonan grandi manera graduashon, pero tambe pa 

pèrdida di un ser kerí. Ademas, tin tambe kosnan chikí ku konstantemente ta 

influensiá nos estado di ánimo positivamente i negativamente. Un momento bo por 

ta disfrutando na laman of na karnaval, pero e siguiente momento bo ta kunsumí, 

pegá den un tráfiko na kaminda pa kas 

 

E lucha pa ta semper felis 

Awendia, tin mas i mas énfasis riba e importansia di un bida kontentu i sin 

preokupashon.  Ku e influensia kresiente di medionan sosial, nos ta mira mas i mas 

di e mihó momentunan di un hende su bida. Esaki ta krea un imágen ku no ta 

kuadra ku realidat. Pasobra kiko felisidat ta realmente? Por ehèmpel, bo ta kontentu 

ora bo ta biba un bida ku tur klase di luho? Òf bo ta realmente kontentu ora bo ta 

gosa di un bon salú, òf ta konsiente di bo balor propio? 

Hopi hende no ke sinti emoshonnan desagradabel i tristu. Esaki ta komprendibel, 

pasobra e emoshonnan aki no ta agradabel. Tòg ta importante tambe pa sinti i 

soportá emoshonnan negativo. Al fin i al kabo, si bo no pasa dor di e dal, lo bo no 

por disfrutá di e tòp di e seru. Si bo no eksperensiá sufrimentu, bo no por apresiá 

felisidat! Pèrdè un ser kerí, un kurason kibrá òf ripití un aña na skol, ta ehèmpelnan 

di situashonnan ku por trese emoshonnan negativo i tristu. Sufrimentu, méskos ku 

felisidat, ta parti di ser humano. Sufrimentu ta bini den hopi forma:  

• Bo por tin un malesa físiko i ta sufri di doló. 

• Pero tambe tin dolor spiritual, p.e. si un hende insultá bo òf humiá bo, òf si bo 

ta kere ku bo tin bon ideanan pero niun hende no ta komprondé bo.  

Mundu ta yen di sufrimentu i doló. Bes tras bes nos ta tende hende keha i puntra, 

“Dikon, oh Señor? Kiko nos a hasi robes? Pakiko sufrimentu? Unda e bondat di Dios 

a keda?” 

 

• Traha den grupo di 2 alumno un poster ku ta ilustrá sufrimentu humano na un 

banda i na otro banda kiko por hasi pa evitá òf suavisá e sufrimentu humano 

aki. 

 

7.2 E Misterio di Maldat 

Si Dios ta bondat so, kon E por a krea maldat? Si E por hasi tur kos, dikon E no ta 

hasi algu ku tur e maldat ku tin den mundu? Dikon Dios no ta intervení? Dikon E ta 

permití asina tantu doló i sufrimentu dor di tantu maldat? 

Na final di kuenta, nunka nos lo no por kontestá e preguntanan aki kompletamente. 

Nos ta papia di e ‘misterio di maldat’. Maldat ta kontrali di e bon, e ta tur kos ku ta 

bai kontra di Boluntat di Dios. 

Dios a krea nos pa stim’E i pa stima otro. Nos por skohe libremente loke ta bon, 

bunita i berdadero. Pero nos por hasi mal uso di e libertat ei tambe, dor di skohe 

loke ta robes, loke ta pekaminoso i loke ta malu. Aunke esei ta bai kontra di e 

deseonan di Dios pa nos. 

Probablemente bo konosé e eksperensia di hasi algu, ounke bo sa ku bo no mester 

hasié. Den profundo di bo kurason bo sa ku bo ta hasiendo un eskoho robes, pero 

Tarea 1: 

bo ta hasié tòg. Bo ta laga bo mes wòrdu sedusí, kasi kontra di bo mes boluntat. 

Esaki ta un ehèmpel di e influensia di maldat den bo bida. 

E lucha entre skohe pa bon, òf skohe pa malu ta presente den kada ser 

humano. Ounke nos no tin ku tuma e relato bíbliko di e kaida di Adam ku Eva 

literalmente den tur sentido, e ta kontené bèrdatnan importante. Na un manera 

poétiko, e relato aki ta mustra ku asta e promé hendenan tabata tentá pa skohe pa e 

malu. Ningun ser humano por skapa di e eksperensha ei. Esei ta resultado di loke 

nos ta yama piká original. Bon bisá, nos ta “heredá” e piká di nos antepasadonan. 

Nos pikánan ta resultado di e debilitashon di naturalesa humano despues di e 

promé piká. Pa motibu di e promé piká di Adam ku Eva, nos ta eksperensiá un 

tendensia na maldat ku ta keda asta despues di boutismo. Ta p’esei e lucha kontra 

piká i maldat, ku ta kousa asina tantu doló i sufrimentu, hopi bes ta asina difísil. 

 

 

1. Reflekshoná  bon riba e tempu ku abo, usando bo libertat pa skohe entre bon 

i malu, a skohe pa malu i a kousa doló i sufrimentu na otronan. 

2. Pensa kon diferente kosnan lo tabata, si lo bo a skohe pa hasi e bon. 

3. Skirbi un orashon pidi Dios pordon i yudansa pa libra bo di tentashon i maldat. 

4. Konta e klas tokante un momentu den bo bida ku bo a kai den tentashon pa 

hasi malu i e konsekuensianan di esaki. 

7.3 Kon Hesus ta dil ku su mes doló i sufrimentu i esun di otronan? 

Tur persona ta eksperensiá sufrimentu na sierto momento den nan bida. Pero Dios 

no a kreá nos pa sufri. Ta importante pa realisá ku sufrimentu no ta tampoko un 

forma di kastigu personal. Ora hende ta sufri, Dios ta sufri huntu ku nan. 

Sufrimentu a drenta mundu ku e kaida di e promé hendenan. Sufrimentu no ta parti 

di e plan original i perfekto di Dios pa mundu. Pero awor ku sufrimentu ta aki, e ta un 

parti inevitabel di nos bida. Durante su bida, Hesus a hasi tur loke e tabata por pa 

aliviá e sufrimentu i doló di hende. E siegunan a risibí nan bista, e lamnan por a 

kana atrobe, hendenan ku hamber a haña kuminda, esnan poseí a keda librá di mal 

spiritu, e mortonan a keda lantá for di morto, etc. 

 

I pa kambia e situashon di sufrimentu i doló, Hesus a skohe, pa amor pa hende, pa 

sufri i muri na krus. E tabata sa ku E por a destruí e maldat di diabel solamente dor 

di sakrifiká Su mes bida pa motibu di amor. Hesus a bisa ku E mester a sufri, keda 

rechasá i krusifiká. (Mt 16,21; Mc 8,31) 

Sufrimentu ta parti di e mishon di Hesus riba tera. Asina El a habri kaminda pa bida 

eterno den shelu. Hesus a hasi nos liber, pasobra asta den e sufrimentu di mas 

teribel nos tin e perspektiva di un otro bida: un bida sin doló den shelu! 

Komprondementu di Sufrimentu 

Pa medio di e sufrimentu di Hesus nos por komprondé nos propio sufrimentu mas 

mihó. Hesus a duna nifikashon na nos sufrimentu. Hende di tur tempu a komprondé 

esaki i a siña haña pas profundo den nan mes, asta meimei di gran doló i 

sufrimentu. Pues, maske semper maldat ta kousa sufrimentu, tòg sufrimentu por ta 

un manera pa yega mas serka di Dios. Pues algu bon por bini di algu malu. 

Nos mester hasi tur loke nos por pa redusí i aliviá doló i sufrimentu mas tantu 

posibel, spesialmente pa otronan. Pero apesar di esei lo keda hopi sufrimentu. Pero 

dor ku morto no tin e último palabra i Hesus a resusitá, nos tambe por spera nos 

propio resurekshon meimei di tur sufrimentu i doló. 

Hesus su sufrimentu pa motibu di amor tabata masha balioso. Nos sufrimentu ta bira 

signifikante ora nos ofresé esaki na Dios i sufri huntu ku Hesus. Asina nos 

sufrimentu tambe ta kontribuí den e obra di salbashon di Krsitu (Kolosense 1,24). 

Nos sufrimentu e ora ei ta trese nos mas serka di Dios i e sufrimentu ei, méskos ku 

Hesus, lo keda rekompensá dor di Dios, ku resurekshon i bida eterno. 

 

• Lesa Mateo 5:1-12 i wak kiko Hesus ta bisa tokante hende ku ta sufri. 

• Kompartí bo opinion tokante kiko e teksto aki ta siña nos tokante hende ku ta 

sufri. 

 

7.4 Sakramentunan ku ta duna nos perspektiva i speransa den 

sufrimentu i doló. 

“Si algun di boso ta malu, e mester yama e lidernan di iglesia. Nan mester hasi 

orashon p'e i hunt'é ku zeta den nòmber di Señor. E orashon di fe aki lo salba e 

persona malu: Señor lo restour’é e i pordon’é si el a hasi piká. P'esei konfesá boso 

pikánan na otro i hasi orashon pa otro. E ora ei lo bo wòrdu kurá. Pasobra e orashon 

ferviente di un hende ku ta hasi e boluntat di Dios tin gran efekto.” (Santiago 5, 14-16) 

E teksto di Beibel aki ta mustra nos ku tin dos sakramento importante den kasonan 

di doló i sufrimentu:  

1. E sakramento di penitensia i rekonsiliashon 

https://youtu.be/ImyV0pmyRyw?si=6kWcu-49BXL21v0k  

 

2. E sakramento di unshon di e enfermonan. 

https://youtu.be/FY8mGGA8QuU?si=pAeXmFPxqeonaHXe  

 

E Sakramento di Penitensia i Rekonsiliashon 

Dios no ke kastigá hende ku a kometé eror. Al kontrario, e kier duna  

 nan e chèns pa kuminsá di nobo. E ke pordoná hende nan piká ku henter su 

kurason. P’esei El a instituí e sakramento di 

penitensia i rekonsiliashon, ku tambe ta wòrdu yamá 

‘Sakramentu di konfeshon’. 

Tarea 3: 

E Apòstelnan i nan susesornan, e obispunan i saserdotenan, a haña e tarea dor di 

Hesus pa amorosamente señalá e erornan i pikánan di hende. Erornan i pikánan ku 

ta hiba na doló i sufrimentu pa nan mes i otronan. Hesus a duna nan outoridat pa 

pordoná piká den nòmber di Dios. (Huan 20,21-23) 

Hesus tabata ke pa nos sigui risibí su pordon pa medio di Iglesia, e komunidat di kua 

nos ta forma parti. Si tur loke nos tabatin ku hasi pa wòrdu pordoná tabata hasi 

orashon, fásilmente nos por a kuminsá duda si nos a wòrdu pordoná di bèrdat. Pero 

e pordon di Dios ta hopi real, i asina nos por ta yen di alegria kada bes ku un 

saserdote bisa nos, “Mi ta apsolvé boso di boso pikánan….” 

Na momentu ku e saserdote apsolvé bo di bo pikánan (absolushon), bo pikánan ta 

keda pordoná di bèrdat pa Dios. Lo bo risibí e pordon aki si: 

1. ta bo mes ta pidié 

2. ta di bèrdat bo ta lamentá i arepentí pa loke bo a hasi 

3. bo ta disidí pa no hasié mas. 

Pa konfesá bon bo mester prepará bon, 

• kòrda riba e 10 mandamentunan 

• Sea honesto i presis 

E ora ei Dios ta pordoná bo di bèrdat pa medio di e absolushon di e saserdote. Kada 

bes ku bo pidi pordon ku arepentimentu den konfeshon, Dios ta pordoná bo di henter 

kurason. E ke pordoná bo kada biaha di nobo. (Mt. 18,22) 

E Sakramento di Unshon di e Enfermonan 

Hesus a buska hende malu i a kura nan, i tambe ora 

nan a trese nan serka djE, E tabata kura nan. 

(Lukas 4:38-40). Su Apòstelnan mester a hasi 

méskos. (Mk 16,17-18) E promé Kristiannan tabata 

yama un presbítero (ansianonan i saserdotenan) ora 

un hende tabata malu. E Apòstelnan a entregá nan tarea na nan susesornan 

(obispunan) i nan yudadónan (saserdote i diákononan).  

E unshon di enfermo ta destiná pa: 

1. ken ku ta gravemente malu, 

2. ken ku ta den peliger di morto 

3. of, por ehèmpel, pa ken ku mester hasi un operashon peligroso. 

No warda muchu largu pa yama un saserdote si un hende mester di e sakramento 

aki. Den e sakramento di unshon di enfermonan, Dios ke: 

• duna forsa, pas i kurashi pa karga malesa i sufrimentu. 

• pordoná nos ku amor nos pikánan i kura nos alma. 

• yuda nos kura físikamente. 

• e ta yuda e persona malu pa prepará pa morto, òf pa 

trata ku un malesa òf desabilidat serio. 

E por ta un gran konsuelo pa risibí e Sakramento di 

Unshon di Enfermo den presensia di famia, amigunan, i 

dunadónan di kuido. P’esei nos mester ta miserikordioso i 

bishitá e enfermonan i resa pa nan. 

 

1. Lesa e siguiente tekstonan di Beibel i splika kon nan ta relashoná ku e 

sakramentonan di penitensia i rekonsiliashon i e unshon di e enfermonan: 

a. Juan. 20,21-23        b. Mt. 18,22           c. Mc. 16,17-18 

2. Kompartí un eksperensia ku bo tabatin ku kualke un di e dos sakramentonan 

aki, sea ku bo mes òf ku un hende ku bo konosé.  

8. Atvènt, Pasku di Nasementu i Epifania 

Manera nos a mira den klas 1, nos Iglesia Katóliko tin un kalendario Litúrgiko. Den 

Iglesia, aña no ta kuminsá dia promé di yanüari, pero na fin di novèmber òf 

kuminsamentu di desèmber. E ta kuminsá e di kuater djadumingu promé ku Pasku di 

Nasementu, dia ku nos ta selebrá nasementu di Hesus. E selebrashon aki ta asina 

importante ku nos ke prepará p’e durante kuater siman. Nos ta yama e kuater 

simannan aki e temporada di Atvènt.   

E preparashon pa e resurekshon di Hesus, ku nos ta selebrá na Pasku di 

Resurekshon, ta dura seis simannos ta yama e temporada aki Kuaresma. Den e 

kapítulo aki nos lo analisá mas detayá e dos periodonan mas importante aki di e Aña 

Litúrgiko di Iglesia. 

8.1 Atvènt 

E aña di iglesia ta kuminsá ku e temporada di Atvènt, kuater 

siman di preparashon i reflekshon, pero tambe di speransa i 

ekspektativa. Nos ta spera e nasementu di Hesus nos Salbador 

riba dia di Pasku di Nasementu, pero tambe nos ta spera Su 

regreso na fin di tempu. No ta kanta Gloria durante Atvènt, ta 

kanta gloria te e Nochi di Pasku atrobe.  

E koló litúrgiko di Atvènt ta lila. Riba e di tres djadumingu di Atvènt, e djadumingu 

alegre, nos ta meimei di e temporada i p’esei e koló entre lila i blanku, ku ta e koló 

ros, por wòrdu usá.  

Hopi bia ta pone un krans di Atvènt ku kuater bela den e simannan promé ku Pasku. 

Un krans ku ramanan bèrdè di e bida eterno ku nos ta spera di risibí pa medio di e 

binida di Hesus. E krans di Atvènt ta yuda nos prepará pa Pasku: tur djadumingu di 

Atvènt nan ta sende un di e kuater belanan, te ora riba e lastu djadumingu promé ku 

Pasku tur kuater bela te sendé. 

 

 

• Den grupo di 3 alumno nos ta bai traha un krans di Atvènt. 

Tarea 1: 

8.2 Pasku di Nasementu 

Angel di Dios a anunsia riba Pasku di Nasementu ku: 

“Awe boso Salbador, e Mesias, Señor, a nase den e 

siudat di David.” (Lc 2,11). Banda di Pasku di Resurekshon 

i Pentekòste, Pasku di Nasementu ta e selebrashon di 

mas grandi di aña. Den práktika e ta wòrdu selebrá ku un 

Misa Anochi i un Misa den Dia. Dia di Pasku di Nasementu, ta bolbe kanta e gloria, 

ku henter temporada di Atvènt no a wòrdu kantá. E ta wòrdu kanta ku alegria na 

honor di nos Dios. (Lk. 2,14) 

Kiko eksaktamente nos ta selebrá na Pasku? 

Nos ta selebra e nasemento di Hesus: Dios mes a nase komo ser humano pa e por 

ta hopi serka di nos i mustra nos e kaminda pa yega serka Dios! 

Pa nos por komprendé esaki bon, e fiesta di Pasku di Nasementu ta dura ocho dia. 

Nos ta yama esaki e Oktava di Pasku. E ta dura di 25 di desèmber te ku promé di 

yanüari. 

E siguiente fiestanan ta wòrdu selebrá den e Oktava di Pasku: 

▪ Riba e anochi di 24 di desèmber nos ta selebrá Misa di Pasku di Meianochi 

▪ Dia 25 di desèmber nos ta selebrá e Misa di Pasku di Mainta 

▪ Dia 26 di desèmber, e di dos dia di Pasku, nos ta selebrá e fiesta di San 

Esteban. E tabata e promé mártir ku a muri pa motibu di su fe. 

▪ Dia 27 di desèmber nos ta selebrá San Huan Evangelista. 

▪ Dia 28 di desèmber nos ta selebrá e ‘Dia di Inosentenan’. Esaki ta pa rekordá 

e mucha hòmbernan bou di dos aña, ku inosentemente a keda matá riba òrdu 

di Herodes aya na Bètlehèm. (Mt. 2,16) 

▪ Riba e Djadomingu despues di Pasku di Nasementu nos ta honra e Santa 

Famia, di Hesus, Maria i Hosé. ( 30 di desèmber) 

▪ Dia 1 di januari, nos ta kuminsá e Aña Nobo Sivil ku e fiesta di Maria, Mama 

di Dios. 

 

• Skohe unu di e fiestanan di Oktava di Pasku i presentá un relato na klas. 

Tarea 2: 

8.3 Epifania i Boutismo di Hesus 

Aki ta sigui e dos último fiestanan pa e temporada di Pasku di Nasementu. 

Epifania di Señor 

Riba 6 di yanüari, (òf e djadumingu promé òf despues) nos ta selebrá e Solemnidat 

di Epifania di Señor. Nos ta yama esaki Epifania, ku ta nifiká: Hesus su nasementu a 

wòrdu revelá, komo Lus pa tur hende. Den hopi pais e selebrashon aki ta wòrdu 

yamá ‘Fiesta di Tres Rei’ tambe. 

Tres hòmber sabí di Oriente a mira for di e posishon di e streanan ku algu grandi 

tabata serka di sosodé. Nan a bai un biahe largu pa por topa ku Hesus, hinka rudia 

su dilanti i ador'E. Nan regalonan ta bisa hopi di ken Hesus ta: 

1. Oro ta regalo di un rei 

2. Sensia ta e regalo pa un saserdote 

3. I mirra ta wòrdu usá pa balsamá e mortonan.  

 

Boutismo di Hesus 

E Fiesta di Boutismo di Señor ta konkluí e temporada di Pasku di Nasementu. E ta 

keda selebrá riba e djadumingu despues di Epifania di Señor. Ku e fiesta aki nos ta 

konmemorá e boutismo di Hesus dor di Huan Boutista den 

e riu di Jordan. 

E evangelistanan ta deskribí kon na e boutismo aki Dios a 

revelá ku Hesus tabata Su Yu stimá. Riba e dia aki e 

Santísima Trinidat di Dios a manifestá su mes den forma di 

Hesus batisá, bos di Tata for di shelu, i Spiritu Santu ku 

baha riba Hesus den forma di un palomba blanku. 

Durante henter e periodo aki for di e Misa di Meianochi te ku e Boutismo di Señor, 

blanku ta e koló litúrgiko ku ta wòrdu usá. Ku Boutismo di Señor, e temporada aki di 

Atvènt i Pasku ta kaba i nos ta kuminsá e prome ‘temporada ordinario di aña’. E ta 

wòrdu yamá tambe “e tempu bèrdè chikitu” pasobra e koló litúrgiko ta bèrdè. 



52 
 

9. Amor berdadero 

 

Si bo no a topa amor berdadero ainda, òf si bo a topa e persona perfekto ei kaba, òf 

si bo ta keda puntra bo mes, si e amor ku bo ta soña di dje ta eksistí di bèrdat, e ora 

ei e siguiente páginanan ta nèt pa bo. 

Si bo a lanta katóliko, probablemente bo a yega di tende un hende bisa ku sèks 

promé ku matrimonio ta robes. Pero ora bo puntra dikon, bo ta tende kosnan manera 

“e ta robes, robes e ta, pues no hasié,” òf “bo por haña malesa òf sali na estado no 

deseá!” Miéntras mi ta sigur ku bo ta realisá ku sèks por tin e konsekuensianan—i ku 

nan por ta serio—e argumentunan aki no semper ta konvensé bo. 

Nos generashon a siñá kon pa evitá tur malesanan transmití seksualmente i tambe 

kon pa protehá nos mes kontra un embaraso no deseá. Nos ta mira sèks komo un 

gran regalo.P’esei nos por kunsumí ora ketu bai hende ta keda papia tokante 

malesanan transmití seksualmente i e frekuensha di 

embaraso pafó di matrimonio. Loke nos ke sa di bèrdat 

ta kon pa haña, konstruí i mantené un berdadero 

relashon amoroso. Si bo ta habrí pa un aserkamentu 

diferente i si bo ke pa e regalo ku ta sèks haña e lugá 

ku e meresé, anto sigui lesa. 

9.1 “Kon mi por haña amor?” 

Tur hende ta anhelá amor. Tur hende ta anhelá pa duna nan mes na un otro hende. 

Nos a wòrdu kreá pa amor i e nesesidat ei ta asina profundamente ankrá den nos ku 

hopi lo preferá di riska un embaraso òf haña un malesa venériko, ku biba sin amor. 

Kisas nos ta dispuesto pa tuma e riesgonan aki pasobra nos ta pensa ku sèks ta 

méskos ku amor. Pero despues di mira relashonnan kaminda amor a wòrdu destruí 

dor di sèks (adulterio, engaño, violashon seksual, etc.), nos ta puntra nos mes kiko a 

bai robes. Si sèks ta amor, kon sèks por destruí amor? E úniko solushon ku por evitá 

e maldat i konfushon aki ta e birtut konosí komo kastidat. 

“Kiko ta kastidat?” 

Kastidat ta un birtut ku ta relashoná ku seksualidat humano. Un birtut ta un bon 

kustumber atkerí mediante algun esfuerso, algun ehèmpel di birtut ta rèspèt òf 

honestidat. Biba kastamente ta nifiká ku bo ta hasi esfuerso pa bo regulá tur bo 

deseonan seksual segun e eksigensianan, reglanan di amor berdadero. 

Ora bo ta stima un hende, lo bo ta dispuesto pa hasi kualke sakrifisio pa e persona 

ei i lo bo hasi tur esfuerso pa no hasi e persona ei daño. Kastidat ta nifiká tuma e 

definishon aki di amor i aplik’é riba sèks. 

Tin hende ta pensa ku kastidat simplemente ta nifiká “no hasi sèks.” Pero esei ta 

apstinensia, no tene relashon seksual ‘at all’ ku niun hende i den niun situashon. 

Kastidat ta sigurá ku bo sa ki ora i ku ken bo por tene relashon seksual pa ta 

berdaderamente felis. Kastidat ta libra un pareha for di e aktitut egoista di usa otro 

komo si fuera e otro ta un opheto en bes di un persona. Kastidat ta permití nan stima 

otro di bèrdat. 

“Kon bo por sa si ta amor?  

Emoshonnan nunka mester wòrdu konfundí ku amor, pasobra 

emoshonnan/sentimentunan semper por kambia. Bo por ta loko pa algu òf un hende 

aworaki, pero despues bo ta topa ku un hende òf algu otro ku ta “miho” i bo ta lubidá 

ésun promé. 

Amor berdadero ta ora semper bo ta hasi loke ta mihó pa esun ku bo ta stima. Pues 

amor berdadero no ta tokante loke ami gusta, pero loke ta bon pa e otro persona i e 

otro persona ta hasi méskos pa mi   . 

Kontrali di stima ta “usa.” Por ehèmpel, hopi bia mucha hòmber ta usa mucha muhé 

pa plaser físiko, i mucha muhé ta usa mucha hòmber pa nan nesesidatnan sosial òf 

emoshonal. Pero nunka nan no lo no ta satisfecho, semper nan lo keda buska algu 

ku nan no tin. Si bo ta seksualmente aktivo kaba den bo 

relashon i bo ke sa si ta amor berdadero i no un 

usamentu di otro, anto apliká e tèst di amor! Kita e parti 

seksual for di e relashon i praktiká e birtut di kastidat. Si 

e relashon sigui tòg, e ora ei bo sa ku e ta berdadero amor. 

Skirbi kiko bo a siña tokante e siguiente palabranan den paragraf 9.1. 

Malesanan transmití seksualmente i embaraso indeseá – kastidat – birtut – 

kustumbernan – emoshonnan – apstinensia – amor berdadero 

 

9.2 Kiko awor si nos ta stima otro di bèrdat? 

Kua ta e 4 motibunan pakiko boso no mester tene relashon seksual promé ku 

matrimonio, asta si boso ta stima otro di bèrdat? 

• Unabes ku sèks a drenta den e relashon, e promedio di e relashon bou di 

hóbennan ta dura tres siman. 

• Unabes bo kuminsá tene relashon seksual, hopi bia e ta bira e sentro di boso 

relashon, tur otro kos ta pèrdè importansia. Boso ta kuminsá usa otro en bes 

di stima otro. (Boso ta na un fiesta, the Movies etc, pero boso mente ta riba 

kiko ta bai pasa despues.) 

• Ku sèks e kurpa ta hasi un promesa na e otro kurpa ku bo ta entregá bo mes 

kompletamente na e otro, i si boso no ta kasá esaki ta un promesa falsu, un 

mentira. Ta den matrimonio so parehanan por entregá nan mes 

kompletamente na otro. (amor, kurpa, nòmber, poseshonnan, famianan etc.) 

• Ora bo tene relashon seksual, bo ta regalá bo mes na 

e otro, p’esei e entrega di kurpa i mente aki, mester 

tuma lugá den un relashon fiel i duradero, esta den 

matrimonio! Di otro manera, e “regalo” presioso aki lo 

keda redusí na un “fiansa”.  

• E kastidat den e relashonnan promé ku matrimonio ta un preparashon pa e 

momentunan ku den matrimonio lo no por tin relashonnan seksual. Después 

di haña un yu, of ora di malesa por ta e matrimonio no por tin relashon 

seksual. Si e persona no a siña e birtut di kastidat e lo tin e risiko di kai den 

infidelidat òf buska kontenido seksual riba internet (loke ta un sorto di 

infidelidat). 

Tarea 1: 

Dikon sèks pafó di matrimonio ta malu si e no ta perhudiká niun hende? 

1. Sèks pafó di matrimonio ta kousa tantu daño físiko komo emoshonal. 

a. Dañonan físiko: 

• Embaraso indeseá 

• Malesanan transmití seksualmente 

b. Dañonan emoshonal: 

• Bo no ta lubidá bo partnernan seksual anterior mas i e 

imágennan di bo relashonnan seksual anterior ta keda den bo 

mente i esaki ta funesto pa kualke forma di intimidat. 

(Inkonsientemente bo ta keda kompará partnernan ku otro, 

maske bo no ke.) 

• Relashonnan seksual anterior tambe ta pone un peso pisá riba 

bo partner nobo. E ta keda puntra su mes si bo ta pensando riba 

bo èks durante boso intimidat. 

• E pareha di bo èks tambe ta sinti su mes anshá, i ta puntra su 

mes si su pareha ta pensa riba bo durante nan relashon 

seksual. 

2. Hopi pareha ta uza sèks pa tapa otro problemanan manera: falta di 

intimidat, amor, konfiansa, aseptashon, apresio pa nan maskulinidat/feminidat 

etc. Ora nan ripará ku sèks no a yuda, nan ta kai den depreshon òf tin biaha 

asta ta kometé suisidio. 

 

3. Sèks pafó di matrimonio ta daña tambe e relashon di konfiansa entre 

abo i bo mayornan. Bo por imaginá bo un hóben bisa su mayornan: 

Mama/Tata, mi ta bai sine ku mi frei awe nochi. Despues nos lo bai un 

kaminda pa nos por tene relashon seksual ku otro. Pues no warda riba mi, mi 

ta yega kas lat. No tòg! Bo ta gaña nan ku bo ta bai sine ku amigunan, òf ku 

bo ta bai traha riba un tarea di skol etc. I despues ora bo mayornan haña sa, 

bo ta hasi nan doló i bo ta hasi daño na e konfiansa ku nan tabatin den bo. 

4. E ta kousa problema na skol tambe 

Bo prestashon na skol ta bai atras i hopi biaha e relashon ta trese hopi 

papiamentu i problema na skol. Tin bia bo ta pèrdè amistatnan di largu tempu, 

pa un relashon seksual ku lo no dura.  

 

5. E kos di mas pió ta ku sèks pafó di matrimonio ta hasi daño na e alma. 

Dios a krea sèks pa den matrimonio. Sèks pafó di matrimonio ta un piká, i 

piká ta separá nos for di Dios. I un alma sin Dios ta un alma sin bida. 

 

6. E seks pafó di matrimonio ta hasi bo siegu. E seksualidat ta bira e sentro 

di e relashon i bo lo no ta kapas di rekonosé e problemanan ku e otro persona 

tin. Además dor ku bo a entregá bo kurpa (ku ta un tesoro) bo ta bira 

dependiente afekivamente di e otro persona, pasobra bo ta entregá bo 

intimidat. Esaki por trese konsekuensianan den bo amor propio. 

 

Kiko awor si apesar di tur kos nos tur dos ta di akuerdo? 

E ora ei bo mester tene kuenta ku e siguiente konsekuensianan: 

1. Unabes ku sèks drenta e relashon, ta kasi imposibel pa ta ophetivo tokante e 

relashon. Bo no ta pensa i analisá kos debidamente mas. Durante eksitashon 

seksual, un kímiko yamá oksitosina (e hormona ku ta duna bo gana di ta mas 

serka posibel di bo pareha) ta wòrdu liberá den bo kurpa. E ta manera un 

super leim ku ta mara boso emoshonalmente na otro. Oksitosina ta afektá bo 

bo memoria i bo abilidat pa pensa krítikamente. 

2. Oksitoksina ta manera un pleister, mas biaha bo peg’é i bolbe rank’é kita, 

ménos bon e lo pega e siguiente biaha. Despues e no ta ni plak mas. 

Relashonnan seksual anterior ta afektá bo abilidat pa konektá ku otro pareha. 

3. Hende muhé tambe tin un otro hormona estrogen ku ta fortifiká e reakshon di 

oksitosina di e kurpa. Ta p’esei hende muhé ta krea un konekshon mas fuerte 

den un relashon ku e hende hòmber. P’esei nan ta sufri mas tambe ora e 

relashon kibra. 

 

 



57 
 

Kiko tin di malu na sèks, si tòg despues nos kasa ku otro? 

1. Parehanan ku ta drumi huntu promé ku kasa tin tres biaha mas chèns di 

divorsiá despues, ku parehanan ku ta warda te ora nan kasa. 

2. E relashon seksual promé ku matrimonio ta siega e parehanan asina tantu, ku 

nan no por mira mas si enberdat e otro tin potenshal pa por kasá. E pashon 

por skonde e ousensia di amor, òf e amor kisas nunka no ta desaroyá bira 

loke e mester ta. 

3. Parehanan ku ta biba huntu promé ku matrimonio tin dos biaha mas chèns di 

kòrta orea (parehanan ku no ta kasá), i tres biaha mas chèns di kometé 

adulterio (parehanan kasá). 

E birtutnan nesesario pa sostené un matrimonio ta: 

 a. pasenshi   b. dominio propio   c. i sakrifisio. 

Ta hustamente e tres kualidatnan aki bo mester tambe, pa bo por apstené di sèks 

promé ku matrimonio. Pasobra e parehanan ku ta frei tin ku kontrola nan mes, 

sakrifiká nan mes i wanta ku sèks ku pasenshi, te despues di matrimonio. E ora ei 

nan a praktiká kaba pa e bida matrimonial. Parehanan ku ta duna mas balor na 

plaser seksual, no ta haña e chèns di praktiká e tres birtutnan aki, ku por sostené 

nan amor matrimonial te ora morto separá nan. Trata bo kurpa manera un tesoro 

presioso ku mester wòrdu wardá kuidadosamente, un tesoro ku solamente por keda 

regalá pa medio di un renchi di kasamentu i e promesa di amor pa bida largu.  

 

 

• Skohe dos di e puntonan den sekshon 9.2 i duna bo opinion tokante nan den 

grupo di kuater alumno. 

• Skohe e punto ku a hala mas atenshon pa diskutí komo klas. 

 

9.3 “Tur hende ta hasié, tòg?” 

Nò! Inkontabel hóben a realisá kiko amor berdadero ta i e balor di relashon seksual. 

Nan no ke tende mas di loke Netflix i asina tantu revista ta pretendé, i nan no ke 

Tarea 2: 

pèrdè e chèns riba e amor berdadero ku Dios tin reservá pa nan. De echo, e 

frekuensha di aktividat seksual bou di tinernan pa un dékada kaba a bin ta bahando, 

i hopi di studiantenan di skol sekundario awor ta bírgen. Ademas, mayoria di e 

studiantenan ku a tene relashon seksual, ta deseá ku mihó nan a warda. Si bo futuro 

kasá a warda henter su bida pa duna e regalo aki solamente na abo, lo bo konsiderá 

esei un opstákulo òf lo bo sintí bo honrá ku esaki? 

“Ken ke warda te matrimonio pa tene relashon seksual?” 

Mas inosente bo keda, mas grandi bo alegria lo ta pa kompartí tur esaki riba bo 

anochi di kasamentu. Algun hende ta bisa ku sèks t’ei pa disfrutá di dje. Pero kiko tin 

di dibertido si boso no por eksperenshá nada nobo durante boso luna di miel, 

pasobra  tur kos boso a hasi kaba promé ku matrimonio? Miéntras ku sèks promé ku 

matrimonio ta hòrta e anochi di kasamentu di su balor úniko, su emoshon i su 

anhelo, e amor yùist ta keda fortalesé ora e regalo aki keda wardá te pa matrimonio. 

Bo birginidat no t’ei pa pèrd’é asina asina, manera algu ku realmente no ta 

pertenesé na bo. E t’ei pa keda duná na esun ku meresé: bo kasá. 

“Kiko awor si mi no ta un bírgen mas?” 

Miéntras ku e pèrdida di birginidat tin di haber ku pasado, kastidat tin di haber ku 

presente. Sin importá kiko a pasa siman pasá òf aña pasá, bo ta bale la pena pa un 

hende warda pa kasa ku bo. Kisas bo a pèrdè bo birginidat, òf kisas el a wòrdu kita 

for di bo. Sea kual sea e manera, bo tin bo mes ainda pa regalá. Kuminsá biba un 

bida di puresa awe mes. Ken no kier kuminsá di nobo? Asumí tambe ku no ta 

semper bo mester ta den un relashon pa bo ta felis. Independensia i madures tambe 

ta kualidatnan atraktivo. 

“Dios ta pordoná bo si bo a tene relashon seksual kaba?” 

Den Beibel, nan a trese un muhé ku a kometé adulterio serka Hesus. E no a 

konden’é, pero a pordon’é i a bis’é pa e no hasi piká mas (Huan 8,1-11). Dios su 

miserikòrdia ta mésun grandi awe. Pues bai konfesá (risibí e Sakramentu di 

Rekonsiliashon) i despues asistí na Santa Eukaristia. Durante konfeshon bo ta haña 

grasia di Dios i den Eukaristia Dios ta duna nos alimento spiritual pa medio di Su 

Kurpa i Sanger pa nos por sigui nos bida den kastidat. 

Kombertí ku henter boso kurason na Kristu i Su Mama Inmakulá i nan lo hasi boso 

partísipe di nan puresa. Ofresé Dios bo kurpa i bo rekuerdonan i lag'E kurá bo. Pa 

motibu di su miserikòrdia infinito i pasobra puresa ta un regalo di djE, nunka ta lat pa 

bira e persona ku E ke pa bo ta. 

“Kon mi por keda puru?” 

Promé ku tur kos, no laga miedu di rechaso 

goberná bo relashonnan. Hopi mucha hòmber i 

mucha muhé tin miedu ku nan lo ofendé òf 

pèrdè nan frei, si nan no kumpli ku su deseonan 

seksual. Bo mester superá e sintimentu di 

inseguridat aki, si bo ke wòrdu stimá manera bo meresé. 

Banda di bo kurpa, bo mester warda bo mente tambe. Manera San Pablo ta bisa, 

“keda fiha bo bista riba tur loke ta bèrdat, tur loke ta noble, tur loke ta hustu, tur loke 

ta puru...” (Fil. 4,8). Pues no hasi daño na bo imaginashon ku programanan sensual di 

televishon, revista, charla òf músika ku ta promové sèks parontin. 

“Kon ta posibel pa biba puru?” 

Puresa ta un don di Hesukristu i si nos pidié ku humildat i perseveransia, E lo otorgá 

esaki na nos. Sin djE, puresa ta imposibel. Pero, den e palabranan di Papa Juan 

Pablo II, amor “ta vense pasobra e ta resa.” Òf, manera San Pablo ta bisa, “Mi por 

hasi tur kos pa medio di Esun ku ta duná mi forsa” (Fil. 4,13). Pues si bo ke risibí 

grasia, pasa tempu ku Hesus den orashon, asistí na Santa Eukaristia, i bai konfesá. 

Sea sigur ku puresa di mente, kurason i kurpa ta posibel. 

“Kiko mi mester hasi awor?” 

No sea pasivo, pero prepará bo mes pa amor berdadero. Sali ku esnan ku ta 

sostené bo estilo di bida en bes di desaprobá esaki. Pone normanan haltu pa bo 

relashonnan, pasobra si bo ta konformá ku ménos, lo bo haña ménos. 

Si bo ta sinti bo yamá pa kasa, resa pa bo futuro kasá, pa e keda wardá for di e 

engaño di piká; sea sigur ku Señor lo uni boso tur dos, na un momentu ku ta mihó 

pa boso. 

Miéntras ku algun ta wòrdu yamá pa kasa, otronan ta wòrdu yamá pa duna nan mes 

kompletamente na Dios komo saserdote òf komo religioso.   

 

Otronan por keda soltero i biba un bida puru i felis. Kòrda ku no ta tur hende ta yamá 

pa kasa! 

 

 

 

 

 

 

 

 

• Saminá bo mes bida i konsiderá si bo ta biba kastidat si òf nò? 

• Riba ken bo ta pensa ora bo pensa riba un persona puru i dikon? 

• Skirbi den un resúmen di mas o ménos 20 frase tur loke bo a keda kòrda di e 

kapítulo aki. 

Dominospel over Heilige Maria uitknippen en correct plakken. 


